
Диссертациялык кеңештин
окумуштуу катчысы, 
тарых илимдеринин доктору                                           Ч.Ж.Турдалиева

ИШТИН ЖАЛПЫ МҮНӨЗДӨМӨСҮ
Изилденүүчү теманын актуалдуулугу. Өнүгүүнүн ар бир баскычында жүрүм–турум эрежелеринин комплекси заман талабына жараша толукталып, ылайык келбегендерден арылып отуруп, ар бир элде, улутта өзүнө гана тиешелүү өзгөчөлүктөргө ээ болгон салттык жүрүм-турум маданияты калыптанган. Анда ошол элге мүнөздүү болгон тарыхый, философиялык, психологиялык дүйнө таанымы чагылдырылган. Ал аркылуу ошол элдин кулк-мүнөзү, каада-салты жана улуттук артыкчылыктары тууралуу толук маалымат алууга болот. 
Салттык жүрүм-турум маданиятты алып жүрүүчү, сактоочу жана андан ары өнүктүрүүчү негизги институттардын бири - үй-бүлө. Ар бир элге мүнөздүү улуттук баалуулуктарды жоготпой, тигил же бул элдин жок болуу жана ааламдашуу процессинен сактап калуунун биринчи баскычы да үй-бүлө. Анда инсан калыптанып, анын жүрүм-турум маданияты, жашоодогу идеалы, багыты жана турмуштук баалуулуктары иштелип чыгат. Тигил же бул элдин, мамлекеттин келечектеги тагдыры түздөн-түз үй-бүлөдөгү алган тарбияга көз каранды. 
Үй-бүлөлүк этикеттин  өзгөчөлүктөрүн билүү үй-бүлөнүн бекем болушуна, анын ар бир мүчөсүн өз ордун, милдетин билүүгө, улуу адам менен кичүү адамдын мамилесиндеги курактык чекти сактоого жана өсүп келе жаткан кызды, уул баланы келечектеги келин-уулдук, ата-энелик милдеттерине татыктуу тарбиялоого алып келет. 
Изилдөөчүлөр  тарабынан  элибиздин  этнографиясына  тиешелүү  бир топ актуалдуу маселелер көтөрүлүп, изилдөөгө алынып келе жаткандыгына  карабастан, кыргыздардын салттык жүрүм-турум маданияты алиге  чейин  өз  алдынча  иликтөөгө  алына  элек. Бул салттуу этикалык мамилелерди окумуштуулар кыргыз үй-бүлөсүн изилдөө алкагында гана карап өтүшкөн. Мындай  иликтөөнүн  теориялык  да, практикалык  да  мааниси  өтө  зор. Анткени  бүгүнкү күндө социалдык-экономикалык көйгөйлөрдөн тышкары, улуттук  идеологияны  иштеп чыгуу, жаш муундарды тарбиялоо, гендердик маселелер менен байланышкан көптөгөн проблемалар келип чыгууда. Баарыбызга маалым болгондой бүгүнкү күндө кыргыз жаштарынын дээрлик көпчүлүгү «батыш маданиятына» ооп жаткандыгы байкалууда. Алардын мындай кадамына кыргыздын нукура салттык маданиятын билбөөсү да себеп болууда. Мындан сырткары муун алмашкан сайын кыргыздардын улуттук баалуулуктары унутулуп, ал эми аларды билген улуу муундардын саны жылдан-жылга суюлууда. Демек ошол баалуулуктарды сактап, кагаз бетине түшүрүп калуу - улуттук этнографиябыздын негизги милдеттеринин бири.
Мындай шарттарда аталган маселени тарыхый-этнографиялык өңүттө ар тараптан изилдөө этнология илиминдеги орчундуу маселелерден.
Изилдөөнүн максаттары жана милдеттери. Кыргызстандын түндүк аймагында жашаган кыргыздардын үй-бүлөлүк мамилелеринде жана күнүмдүк турмуш-тиричилигинде колдонулган салттык жүрүм-турум маданиятын комплекстүү изилдеп чыгуу диссертациянын негизги максаты болуп саналат. 
Жогоруда коюлган максатты ишке ашыруу үчүн төмөндөгүдөй милдеттер коюлду: 
· [bookmark: _Toc226274339][bookmark: _Toc226274334]никенин тыюу салынган түрлөрүн изилдөө;
· салттуу коомдогу жубайлардын ортосундагы мамилелердин өзгөчөлүктөрүн ачып көрсөтүү;
· кыргыздардагы көп аял алуучулук жана ага түрткү болгон себептерди аныктоо;
· ата-эне менен балдардын, бир туугандардын ортосундагы мамилелерди талдоо;
· келинге тиешелүү салттык жүрүм-турум адебин иликтеп чыгуу; 
· салттык тамактануу маданиятын изилдөө;
· кыргыздардын күндөлүк турмушунда колдонулган тыюуларды топторго бөлүү жана алардын семантикасын ачып берүү.
Изилдөөнүн хронологиялык жана географиялык алкагы XIX кылымдын аягы - XX кылымдын башы жана Кыргызстандын түндүк аймактары менен чектелет.  
Диссертациялык теманын изилдөө деңгээли. Бүгүнкү күнгө чейин кыргыздардын салттык жүрүм-турум маданияты атайын изилдөөнүн предмети болбосо да, үй-бүлөлүк мамилелерде, күнүмдүк тиричиликте кармалган айрым жүрүм-турум эрежелери изилдөөчүлөрдүн эмгектеринде чагылдырылып келген. 
Революцияга чейинки тарыхнаамага кайрылсак, Ч.Ч.Валиханов [1984, 1985, 1986], В.В.Радлов [1991, 1996], Г.С.Загряжский [Аттокуров,1996: 53-55], Н.Л.Зеланд [1885] жана Ф.В.Поярковдун [1899] эмгектеринде кыргыздардын үй-бүлөсү, үрп-адаты, диний ишенимдери, ырым-жырымдары тууралуу даректер берилген. Өзгөчө кыргыздардын салттык жүрүм-турум маданиятына тиешелүү маанилүү маалыматтар Н.И.Гродековдун [1889] эмгегинде камтылган. Никелешүүдө тыюу салынган шарттар, аял кишинин, анын  ичинде көп никелүү үй–бүлөдөгү аялдардын орду, үйлөнүү салты, устукан тартуу маданияты тууралуу маалыматтар келтирилген.
Совет доорунан баштап, бүгүнкү күнгө чейинки тарыхнаамада, үй-бүлөлүк мамилелерде кармалган жүрүм-турум эрежелери - Н.П.Дыренкова  [1927], П.И.Кушнер (Кнышев) [1929], С.М.Абрамзон [1945, 1946, 1948, 1949, 1957, 1958, 1968, 1973, 1978, 1990, 1999], А.Жумагулов [1959, 1969], Н.А.Кисляков [1958, 1967, 1968, 1969, 1977], К.Мамбеталиева [1963, 1971], А.Көчкүнов [1985, 1986], И.Стасевичтин [2005] эмгектеринде чагылдырылган. Н.П.Дыренкованын макаласы элибиздин салттык жүрүм-турум маданиятын изилдөөгө башат түптөгөн эмгек болуп эсептелет. Бул эмгекте биринчи жолу кыргыздардын үй–бүлөлүк  мамилелеринде кармалган тыюулар атайын иликтөөгө алынып, маанисине карата түрлөргө бөлүнгөн. «Тыюу» түшүнүгү «ызат кылуу», «уялуу» жана «сыйлоо» деген маанилерди билдирет деп көрсөткөн.
Кыргыздардын күнүмдүк тиричилигинде, чарбасында колдонулган тыюулар, ырым-жырымдар Ф.А.Фиельструп [1926, 2002], Б.Солтоноев [1993], М.Т.Айтбаев [1959, 1967], Т.Баялиева [1967, 1969, 1972, 1985], Б.Акмолдоева [1983, 1989] жана А.З.Жапаровдун [1995, 1998, 2002, 2005] эмгектеринде берилген. А.Мырзакметов [2004, 2005, 2007, 2008] Кыргызстандын түштүк аймагынын материалдарынын негизинде баланын төрөлүшүнө, өсүшүнө байланышкан ырым-жырымдар менен элдик ишенимдер тууралуу кандидаттык диссертациясын коргоп, эмгегин жарыкка чыгарды. 
Кыргыздардын тамактануу маданияты - М.Т.Айтбаев [1963], С.М.Абрамзон [1990, 1999], А.Көчкүнов [2003, 2007], Ч.К.Өмүрбеков [1990, 1992, 2000], М.А.Эстебесовдун [1992] эмгектеринде берилген. 
Чет өлкөдө жашаган кыргыздардын  үй-бүлөлүк мамилелери жана тамактануу адеби тууралуу маалыматтар С.М.Абрамзон [1959, 1999], Реми Дор [1993], А.Асанканов [2010] жана С.Кайыповдун [2011, 2012] изилдөөлөрүндө  берилген. 
Кыргыз элинин жүрүм-турум жана сөз маданиятына байланышкан маалыматтар К.Карасаевдин эмгектеринде [1986, 1995, 1998] жана К.Юдахиндин сөздүгүндө [1965, 1999, 2000] чагылдырылган. Аталган теманы изилдөөдө А.Акматалиевдин [1993, 2000, 2002] салымы зор. Ал элибиздин каада-салтын, үрп-адатын изилдөөгө алып, кыргыздардын жүрүм-турум маданияты, тамактануу адеби жана устукан тартуу маданияты тууралуу баа жеткис маалыматтарды калтырган. Мындан сырткары турмуш-тиричиликте колдонулуп келген ырым-жырымдарга кайрылып, алардын маанисин ачып берүүгө аракеттенген. 
Кыргыздардын жүрүм-турум маданиятынын айрым маселелери  Ж.Ниязова [2005], А.Ботобекова [2007] сыяктуу илимдин башка тармактарынын өкүлдөрү тарабынан философиялык, филологиялык багытта изилдөөгө алынган.
Бүгүнкү мезгилде түрк тилдүү элдердин жүрүм-турум маданиятына илимий изилдөөлөр жүргүзүлүүдө. Мисалы Г.А.Мейрманова казактардын [2009], М.Б.Гимбатова ногойлордун [2009], Р.Р.Баязитова башкырлардын [2006] жүрүм-турум маданияты тууралуу кандидаттык, докторлук диссертацияларын коргогон.
Жүргүзүлгөн тарыхнаамалык талдоого таянып, булактык жана изилдөө базасы болгонуна карабастан, каралып жаткан проблема азыркы мезгилге чейин атайын этнографиялык изилдөөнүн предмети болгон эмес жана кошумча илимий изилдөөлөрдү талап кылат деп тыянак чыгарууга болот. Мына ушул жагдайлар бизге аталган теманы тандап алууга түрткү берди. 
Изилдөөнүн негизги булагы болуп автор тарабынан 2003-2013-жылдар аралыгында Кыргызстандын Талас облусунун Талас, Манас, Бакай-Ата райондорунан, Ысык-Көл аймагынын Тоң, Жети-Өгүз, Ысык-Көл райондорунан жана Нарын облусунун Кочкор, Ат-Башы, Ак-Талаа райондорунан топтолгон этнографиялык талаа материалдары эсептелет. Сурамжылоонун жыйынтыгында аталган облустар боюнча 38 айылдан материал чогултулуп, 90дон ашык кишиден маалымат алынды.
Мындан сырткары булактык база катары XIX кылымдын аягы - XX кылымдын башындагы изилдөөчүлөрдүн эмгектери, Кален Жетимишбаев атындагы Жети-Өгүз райондук тарых таануу музейиндеги кол жазмалар жана кыргыз элинин макал-лакаптары, фразеологизмдери кеңири пайдаланылды.
Изилдөөнүн  илимий жаңылыгы. Улуттук этнографияда кыргыз элинин салттык жүрүм-турум маданиятын комплекстүү анализге алган илимий эмгектер жокко эсе. Сунуш кылынган диссертацияда тарыхый булактардын жана этнографиялык талаа материалдарынын негизинде кыргыздардын салттык жүрүм-турум маданиятын комплекстүү илимий анализдөөгө аракет жасалды. 
Алгачкы ирет Кыргызстандын түндүк аймагында жашаган кыргыздардын турмуш-тиричилигинде колдонулган тыюулар, ырым-жырымдар топтолуп, классификацияга бөлүнүп жана семантикасы ачылып берилди
Улуттук этнографияда чагылдырылбаган кыргыздардын айрым салттары («тасма тартынуу», «кара кумганга нике кыюу», «бели сынды», «баш алганга баш бербейт» ж.б.) жана түшүнүктөрү берилди.    
Иштин теориялык жана практикалык мааниси. Диссертациянын натыйжаларын жогорку окуу жайлардын окутуучулары, студенттери жана орто мектептердин мугалимдери окуу материалдары катары пайдаланса болот. Кыргыз элинин жүрүм-турум маданиятына тиешелүү келечекте жүргүзүлө турган изилдөөлөргө колдонууга сунушталат. Ошондой эле массалык маалымат каражаттарында кыргыз элинин салттарын таанытып, кеңири жайылтууга жана улуттук идеологияны калыптандырууга көмөк бере алат.  
Коргоого сунушталган негизги жоболор:
· Кыргыздын салттык жүрүм-турум маданиятында адамдын төрөлүп маркум болгонго чейинки өмүрү, анын ар кандай турмуштук жагдайлардагы иш-аракети ырааттуу жөнгө салынган. Ал - элибиздин диний ишеними, дүйнө таанымы, жашоо-шарты жана этнопсихологиясынын негизинде калыптанып, муундан-муунга берилип келген этикалык, педагогикалык тажрыйбасынын жыйындысы.
· Тыюулар кыргыздардын салттык жүрүм-турум маданиятынын негизин түзөт жана кыргыз баласынын төрөлгөндөн тартып өлгөнгө чейинки ар бир иш-аракети тыюулар, ырым-жырымдар менен коштолгон.
· Тыюулар колдонулушуна жараша төмөнкүдөй түрлөргө бөлүнөт: ички үй-бүлөлүк мамилелерде кармалган тыюулар; адамдын дене-мүчөсүнө байланышкан тыюулар; адамдын кыймыл-аракетине байланышкан тыюулар; тамак-ашка байланышкан тыюулар; идиш-аякка, үй буюмдарына жана аңчылык буюмдарына тиешелүү тыюулар; кийим-кечеге байланышкан тыюулар; малга байланышкан тыюулар; жаныбарларга жана канаттууларга байланышкан тыюулар; отко, сууга байланышкан тыюулар; оору, өлүмгө байланышкан тыюулар; сапарга чыкканда колдонулуучу тыюулар; жаш балага байланышкан тыюулар ж.б. 
· XIX кылымдын аягы - XX кылымдын башындагы кыргыздардын үй-бүлөлүк мамилелеринде тыюулардын төмөндөгүдөй түрлөрү кармалган: жубайлардын ортосундагы тыюулар;  көп никелүү үй-бүлөдөгү аялдардын (күнүлөштөрдүн) ортосундагы тыюулар; ата-эне менен балдардын ортосундагы тыюулар; келин менен күйөөсүнүн туугандарынын ортосундагы тыюулар; күйөө менен аялынын туугандарынын ортосундагы тыюулар. Алардын ичинен келинге тиешелүү тыюулар өзүнүн көп түрдүүлүгү жана катуу талаптары менен менен айырмаланат.
· Кыргыздардын салттык жүрүм-турум маданиятында курактык, жыныстык, туугандык жана жек-жааттык принциптер бекем каралган. 
Изилдөөчүнүн жеке салымы. Автор 2003-2013-жылдар аралыгында Кыргызстандын Талас, Нарын, Ысык-Көл облустарынын 38 айылында болуп, бай этнографиялык талаа материалдарын топтогон. Илимий изилдөөнүн жүрүшүндө кыргыз этнографиясында али белгисиз жана баалуу маалыматтарга талдоо жүргүзүлүп, ынанымдуу жыйынтыктар чыгарылган. 
Илимий изилдөөнүн апробацияланышы. Диссертациянын негизги маселелери 2003-2013-жылдар аралыгында КР УИАнда, жогорку окуу жайларда өткөрүлгөн эл аралык, республикалык маанидеги илимий конференцияларда, симпозиумдарда доклад иретинде окулган жана талкууланган.  
Изилдөөнүн натыйжаларынын жарык көрүшү. Изилдөөнүн жыйынтыктары «Борбордук Азия жана Сибирдин этносоциалдык жана маданий маселелери» (2005), «Кыргызстандагы байыркы доордон бүгүнкү күнгө чейинки этносоциалдык жана этномаданий процесстер»(2007), «Түрк дүйнөсү: тарыхы жана бүгүнкү күндөгү абалы» (2011), «Кыргыз каганаты түрк элдеринин орто кылымдардагы мамлекеттүүлүгүнүн жана маданиятынын алкагында» (2013) сыяктуу эл аралык илимий жыйындардын жыйнактарында жарыяланган. Жалпы он алты илимий макаласы жарык көргөн. 
Диссертациянын түзүлүшү. Диссертация кириш сөздөн, эки баптан, тогуз параграфтан, корутундудан, сөздөрдүн түшүндүрмөсүнөн, колдонулган адабияттар менен маалымат берүүчүлөрдүн тизмесинен жана кыскартылган сөздөрдөн турат. 

ДИССЕРТАЦИЯНЫН НЕГИЗГИ МАЗМУНУ
Биринчи бап «Кыргыздардын үй-бүлөлүк мамилелериндеги салттык жүрүм-турум маданияты» деп аталып, беш параграфтан турат. Аталган бөлүмдө жубайлардын, ата-эне менен балдардын, бир туугандардын жана келин менен кайын журтунун ортосундагы мамиледе кармаган эрежелер, тыюулар берилип, кыргыздардагы көп аял алуучулук, никенин тыюу салынган түрлөрү сыяктуу маселелер каралган.  
Кыргыздардын салттык турмушунда үйлөнүү кудалоо жолдору аркылуу ишке ашып келген. Жубай тандоодо чечүүчү роль ата-энеге таандык болгон. Колукту тандоодо «катын албай кайын ал» деген принцип кармалып, мында кыздын жеке сапаттарынан тышкары болочоктогу келиндин ата-энесине, ата-тегине да өзгөчө көңүл бөлүнгөн. Кудалашуу көпчүлүк учурда «тең-теңи менен» деген принципте бирдей социалдык катмардагы адамдардын ортосунда ишке ашырылган. 
Кыз ала качуу сейрек кездешип, үйлөнүүнүн мындай түрү коомчулук тарабынан терс кабыл алынган. Өзгөчө кайындалган кызды ала качуу кылмыш катары эсептелинип, ала качкан тарап оор өлчөмдөгү айып төлөгөн. Кыз ала качуу уруулардын ортосундагы кагылышууга, кээде эр өлтүрүүгө чейин алып келген. Байдын же манаптын кызын ала качуу атасына кемсинтүү катары катуу тийген. Ошондуктан мындай жол менен үйлөнүүдө кыз ала качкан жигиттин туугандарынын социалдык байлыгы, таасирдүүлүгү маанилүү орунду ээлеген. Жигит туугандары таасирдүү болуп, аны колдой ала турган учурда гана кыз ала качкан. 
Кыргыздарда никелешүүнүн төмөндөгүдөй түрлөрүнө тыюу салынган: бир уруунун ичинде белгилүү бир муун алмашмайынча кыз алып, кыз беришкен эмес; эмчектешине жана эмчек энесине үйлөнүүгө; өгөй энесине жана анын балдарына же өгөй атасы менен анын балдарына; бир эле учурда бир тууган эже-сиңдиге же аялынын тирүү кезинде бир тууган балдызына үйлөнгөнгө; атасы баласы үйлөнгөн кыздын энесине (кудагыйына); баласы каза болгон учурда кайнатасынын келинине, күйөө баланын кайын энесине, кайнежесине никелешүүсүнө тыюу салынган. Асыранды бала асырап алган адамдын кызына үйлөнө алган эмес. Анткени алар бир тууган деп эсептелген. Адат кайын аганын жесир келинине - бир тууган инисинин аялына үйлөнүүсүнө тыюу салган. Бирок, турмушта никенин мындай түрү өкүм сүрүп келген. 
Үй-бүлөдө атанын, күйөөнүн орду чоң болгон. Мүлктүк, үй-бүлөлүк мамилелер анын макулдугу менен чечилип, үй-бүлө, балдары атанын – үй ээсинин атын алып жүргөн. Үй-бүлө мүчөлөрү анын айткандарын аткарышып, ал тарабынан жазаланган. Балдарын үйлөнтүп, кызын күйөөгө берүүдө да чечүүчү роль атага таандык болгон. Күйөөсү өлүп, башкага турмушка чыкпаган жесир гана өз ыктыярына жараша баласын үйлөнтүп, кызын турмушка бере алган. 
Аял менен эркектин үй тиричиликтеги милдеттери так ажыратылган. Үй-бүлөнү материалдык жактан камсыз кылуу, азык-түлүгүн даярдоо, мал-мүлктү сатуу же сатып алуу күйөөсүнүн мойнунда болгон. Туугандык кеңештерде, аш-тойлордо үйдүн ээси ошол үй-бүлөнүн атынан сүйлөгөн. Алыш-бериш маселелерин, жамандык, жакшылыкка кошо турган кошумчаны үй ээси чечкен.
Аял үй-тиричиликтеги баардык иштерди жасаган. Суу ташып келүү, тамак даярдоо сыяктуу жумуштарды  жасоо эркек үчүн уят иш болуп саналган. Үй-бүлөнүн үй чарбасы дээрлик аялдын ишмердүүлүгүнө көз каранды болгон. 
Күйөөсүн сыйлоо, анын кийимине, урунган буюмдарына аяр мамиле жасоо кыргыз аялына мүнөздүү сапаттардын бири болгон. Ал жубайынын кийимин, курал-жарагын жана ат жабдыктарын тебелеп, аттап же алардын үстүнө олтурган эмес. Күйөөсү менен аялы бир атка минүүгө туура келсе, эркек милдеттүү түрдө ээрге, ал эми аялы учкашууга тийиш болгон. 
Аял күйөөсүнүн атын көзү барда да, жокто да айткан эмес. Аны «атасы», «балдардын атасы», «байым», «кожоюн», «абышка», «от ээси», «биздин киши», «жанагы», «биздин үйдөгү», «тиги», «кайнатамдын баласы» сыяктуу сөздөр менен тергеп, сиз деп кайрылган. Же балалуу болушкандан кийин, аны баласынын же кызынын атын айтып, «Баланчанын атасы» деп кайрылган. Мындай тергөө аял турмушка чыккандан тартып өмүрүнүн акырына чейин созулган. Күйөөсүнүн көзү өткөндөн кийин деле анын атын айткан эмес. Н.П.Дыренкованын айтуусу боюнча аял күйөөсүн атынан эки учурда гана атай алган: экөө кичинекей кезинен чогуу өсүп, бири-бирин атынан атап көнүп калса же жесир болуп кайрадан күйөөгө тийген учурда. Күйөөсү аялына көбүнчө атынан же «байбиче», «кемпир», «ой, катын», «балдардын энеси», «апасы» деп кайрылган. 
Кыргыздардын салттык турмушунда никеден ажырашуу аз кездешип, бир жактуу, күйөөсүнүн «талак» деген сөздү айткандыгы менен чечилген. Аялынын кош бойлуу кезинде (ал төрөгөнгө чейин) же күйөөсүнүн мас, акыл-эсин жоготкон абалда талак берүүсү жараксыз болуп эсептелген. Ажырашкандан кийин үч ай өтүп, боюнда жок экендиги билингенден кийин гана аял башка кишиге турмушка чыга алган. Талак берүүнүн «бир талак», «үч талак», «байын талак» же «үч байын талак» сыяктуу түрлөрү болгон. Ажырашуу «бир талак» аркылуу ишке ашырылса, ажырашкан жубайлар кийин жарашууну каалаган учурда никелеше алышкан. Мындай жарашуу күйөөсүнүн каалоосу менен ишке ашкан. «Үч талак» менен ажырашкан учурда, алардын жарашуусу аялынын кайрадан жалган болсо да башка бирөөгө турмушка чыгып, жана ал күйөөсүнөн кайрадан ажырашкандан соң үч айдан өткөндөн кийин гана ишке ашырылган. «Байын талак» же «үч байын талак» менен ажырашкандар кайра жарашуу мүмкүнчүлүгүнөн таптакыр ажыраган.
Аял сейрек учурда гана бул кадамга барган, анын башкы себеби ажырашкан учурда ал үчүн төлөнгөн калыңдын кайра күйөөсүнө кайтарылып берилиши болгон. Калыңды кайрадан кайтарып берүү кээ бир учурда гана мүмкүн болбосо, көпчүлүк учурда мүмкүн эмес эле. Ошондой эле,  кыргыз аялдарынын көпчүлүгү «эрден чыккан уят», «таш түшкөн жерине оор», «чыккан кыз чийден тышкары», «аюу да болсо эрим, үңкүр да болсо үйүм болсун» деген түшүнүк менен ажырашууга барган эмес.
Аял күйөөсү жубайлык милдетин аткарууга жөндөмсүз болгон учурда ажырашууну талап кыла алган. Кыргыздарда мындай тукумсуз эркектерди «уу сийдик», «суу сийдик» же  «акта киши» деп атап коюшкан. 
Аял кишинин никеге туруксуздугу өтө катуу жазаланып, мындай аялды эл арасында «аягы суюк», «этеги суюк», «этеги ачык» деп коюшкан. Күйөөсү аялын нике шартын бузуп жаткан учурда кармап алса, анда ал аялын уруп, чачын кыркып, жал-куйругу кесилген жайдак байталга тескери мингизип, айыл аралатып төркүнүнө жеткирип салган. Мындай жазалоо «чолок байтал мингизүү», «чолок байтал кылуу» деп аталган. Аялдын чачын кыркып салгандыгынын себеби, кыргыздарда аялдын чачын кыркуу – аны абдан маскара кылып жазалоо болуп эсептелген. Бай-манаптар аялынын никеге туруксуздугу үчүн көбүнчө өлтүрүп салышкан. Эгерде күйөөсү аялын никелик шартты бузуп жатканда кармап өлтүрсө эч кандай жазага тартылган эмес. 
Адат боюнча жесир калган эркек же аял жыл маалы болуп, маркумга аш бергенге чейин кайра турмуш курган эмес. Бирок кандайдыр бир шартка байланыштуу (бала-чакасы жаш, үйгө каралашар эч кимиси жок болсо) эркек кишиге аялынын кырк ашынан кийин туугандары чогулуп, төшөгүн жаңыртып беришкен. Жесир аялдын тагдыры милдеттүү түрдө күйөөсүнүн ашынан кийин чечилген. Күйөөсү өлгөн аялды «жесир катын», «жесир аял», «тул катын» деп аташкан. Жесир күйөөсүнүн ашы өткөнчө бейчеки бирөөнүн үйүнө барган эмес жана ар кандай шаан-шөкөт, тойлорго катышкан эмес. 
Жесир аялдын аза күтүү каадасы оор болгон. Жесир аял арыктап, өңүнөн азбаса, аны «өңү өчпөй калды» деп алгач кыл аркандын үстүнө отургузушкан. Эгерде андан өзгөрүү болбосо, анын эмчегинен ылдый жылаңач денесин кыл аркан менен ороп же белин кайыш кур менен курчашкан. Кайышты курчаардан мурун сууга салып жумшартып, андан соң жесирдин жылаңач белине катуу байлаган. Кайыш кургаган сайын ичин тартып, арыктаткан. Анткени адат боюнча «каралуу катын семирбеш керек». Мындай салтты кыргыздарда «тасма тартынуу», «тасма тагынуу» деп атаган. Жесир күйөөсүнүн ашына чейин тасма тагынган. Ушул мезгилдин ичинде ал арыктап, өңү саргарып, өлө турган абалга жеткен. Кээде, узак мезгилге чейин чечилбеген аркан же кайыш биттеп кеткен. Ашта жесирдин карасын алып, белиндеги аркан же курду чечишкен. «Тасма тартынуу» жесир аялдын жаш өзгөчөлүгүнө жараша болгон, тактап айтканда жаш, орто жаштагы жесирлерге тартылган, карыган жесирге мындай тасма таккан эмес.
Ысык-Көл аймагынан топтолгон маалыматтар боюнча, кыргыздардын салттык турмушунда жесир аялды үйүндөгү камчыга, кумганга же казан койгон түпкүчкө, казан кармаган туткучка нике кыйып койгон учурлар кездешкен. Мындай иш-аракет аны алып берүүгө ылайыктуу киши жок болсо же ал кайрадан турмушка чыгуудан баш тартып койгон учурда жасалган. Мындай жөрөлгөнү жасоого түрлүү себептер түрткү болгон. Алсак, жесир аялдын жасаган тамак-ашы, кармаган буюмдары адал болсун деп жасалган. Анткени кыргыздарда эри жок аялдын колунан тамакты «арам тамак» деп ичишкен эмес. Мындай иш-аракет кээ бир келинди кетип калбасын деген максатта ишке ашырылган. Бул салтты аткарууда жаштык чектөөлөр болгон. 
Жесир аялдын тагдыры анын баласынын бардыгына же жоктугуна, алардын кыз же эркектигине, аялдын жашына жана башка шарттарга жараша чечилген. 
Кыргыздардын салттуу турмушунда көп аял алуучулук өкүм сүрүп, бирок мындай мүмкүнчүлүктү көпчүлүк учурда коомдун бай катмары гана ишке ашыра алган. Кедей адамдардын арасында эки аялы барлар чанда жолуккан. Анткени, кыргыздарда да калың башка мусулман элдери сыяктуу никенин ажырагыс бөлүгү болуп эсептелинип, алардын кайра-кайра калың төлөөгө мүмкүнчүлүгү чектелүү болгон. Жакыр адамдардын экинчи аял алуусуна олуттуу себептер гана түрткү болгон: биринчи аялы каза болуп же төрөбөсө же агасынын жесирине нике кыйылып, ал эр жеткенде аялы («жеңе катын») картайып калган учурда гана экинчи аял алууга мажбур болгон. 
Көп никелүү үй-бүлөдөгү аялдарды «күндөш», «күнүлөш» же «күнү» деп атаган. Байбиче – күйөөсүнүн биринчи аялы. Кичүү аялын «токол» же сылык түрдө «кичи катын» деп атап коюшкан. Ал эми экиден көп аялдуу кишинин акыркы зайыбын гана «токол» деп, ага чейинки аялдарын «экинчи байбичеси», «үчүнчү байбичеси» деп аташкан. Мындан сырткары эл арасында «көрөр көзү», «салбар аял», «салбар катын» деген түшүнүктөр  жашап келген. «Көрөр көзү» – күйөөсүнүн эң жакшы көргөн аялына карата айтылган. Көпчүлүк учурда бул кичүү аялына - токолуна тиешелүү болгон. Күйөөсү чанып, көңүл бурбаган аялды «салбар аялы» деп коюшкан. 
Адат боюнча экинчи аялды байбиченин макулдугу менен алган. Анын макулдугун алыш үчүн күйөөсү ага атайын киши жөнөткөн. Мындай милдетти күйөөсүнүн жакын тууганы же досу аткарган. Кээде экинчи аял алуу тууралуу мүдөөсүн байбичесине өзү эле айткан. Кыргыздарда минтип аялынын үстүнө токол алууну «тизе жылытуу», ал эми аялы каза болуп же аны менен ажырашкандан кийин кайрадан үйлөнүүнү «төшөк жаңыртуу», «шейшеп жаңыртуу» деген каймана сөздөр менен атап коюшкан. 
Байбиче өз ыктыяры менен күйөөсүнө экинчи аял алып берген учурлар да кездешкен. Буга анын төрөбөстүгү, үй тиричилигин жүргүзгөнгө мүмкүнчүлүгү жок катуу оорусу, карылыгы же жалаң кыз төрөп, күйөөсүнө мураскор төрөп бере албагандыгы сыяктуу себептер түрткү болгон. Мындай учурда байбиче өзү караштырып, кээде өзүнүн төркүн тарабынан кыз алып берген. Ошондон улам кээде анын балдары токолду «таеже» деп атап калышкан. 
Токол байбичени «сиз» деп, ага «апа», «эже» деп кайрылган. Кээде мындай кайрылуу мезгилдин өтүшү менен өзгөрүүгө дуушар болгон. Алсак, ал жаш кезинде байбичени «эже», «апа» десе, кийинчирээк балдары чоңойуп, өзү да улгайып калган мезгилде, ага «Сакиштин апасы» деп балдарынын атынан атап кайрылып калган.  
Токол байбиченин атын атабай, «байбиче», «абышканын байбичеси» деп тергеген. Адатта минтип тергөө анын көзү барда да, жокто да кармалган.
Байбиче менен токолдун үй тиричиликтеги милдеттери так ажыратылган. Баардык бийлик каза болгончо же күүдөн тайганча байбиченин колунда болуп, үй ээсинин башка аялдары ага баш ийишкен. Байбиче аларды тил албаса, жалкоолук кылса урушкан. Бирок, ал өзү жазалаган эмес,  үй ээсине айтып жазалаткан. Байбиче каза болгондон кийин, анын ордун кийинки аялы баскан.
Байбиче үй тиричилигин башкарган, келин-кыздарына үй жумуштарын бөлүштүрүп берген. Аларга үй тиричилигин үйрөтүү жана алардын адептүүлүгүнө көз салуу да анын милдетине кирген. 
Байбиче күйөөсүнө гана баш ийип, күйөөсү гана буйрук бере алган. Ал күйөөсүнүн туугандары, келген коноктор тарабынан өзгөчө көңүл бөлүнүп, катуу сыйланган. Ага белек бербей туруп, кичүү аялына бир нерсе белек кылуу абдан чеки иш болуп эсептелген. Кичүү аялына арналган белектер да байбиче аркылуу берилүүгө тийиш болгон. Адат боюнча күйөөсү аялдарына окшош, бирдей белек берүүгө милдеттүү. 
Дасторконго олтурганда байбиче дайыма төрдө – күйөөсүнүн сол тарабынан орун алган. Ал эми ошол үй-бүлө келин алганга чейин, токол дайыма чай, тамак куюп, дасторкондун төмөн жагында, улага тарапта олтурган. 
Көп никелүү үй-бүлөлөрдө аялдардын ортосундагы мүлктүк мамилеге өзгөчө көңүл бөлүнгөн. Бай адамдар ар бир аялына өзүнчө боз үй тигип, баардык мал-мүлкүн аларга бөлүп берген. Бөлүнгөн мал-мүлктүн өлчөмү аялдын үй-бүлөдөгү абройуна (байбиче, токол), кээде күйөөсүнүн жакшы көргөнүнө жараша болгон. Аялдарынын ар кимиси өзүнө  бөлүнгөн мал-мүлктү, чарбаны көзөмөлдөгөн. Бирок, күйөөсүнүн уруксатысыз өзүнө бөлүнгөн мал-мүлктөн сатып же бирөөгө белек кыла алган эмес. Мындай эреже аялдарынын баардыгына байбичеге да, кичүү аялдарына да тиешелүү болгон. Ал эми күйөөсү дагы башка аял ала турган болсо, калың мурунку аялдарынын мүлкүнөн бөлүнүп, мал-мүлк аялдарынын ортосунда кайрадан бөлүштүрүлгөн. Эгерде аялдарынын бири каза болуп, анын балдары жок болсо, анда анын мал-мүлкү калган аялдарына бөлүштүрүлүп берилген. Мындай мүлктүк мамиле чарбаны туура жүргүзүү үчүн жана аялдарынын ортосундагы чыр-чатакты жоюу үчүн (өзгөчө күйөөсү каза болуп калган учурда) жасалган. 
Күнүлөштөрдүн бири-бирине болгон мамилеси өтө ысык болгон эмес. Муну элибиздеги «күнүнүн күлү да жоо», «күнүлөштөрдүн күлү додо болбойт» деген макалдар ырастап турат. Ал эми алардын ортосунда болгон ар кандай талаш-тартыштарды күйөөсү чечкен. 
Коомчулукта дайыма баарын байбиче билген, токол кордолгон, эзилген абалда көрсөтүлгөн түшүнүк калыптанып калган. Бирок, дайыма эле мындай боло берген эмес. Кээде байбиче жоош, үй тиричиликке начар чыгып, ал эми кийинки байбичеси же токолу тың, уз, билгич, мыкты чыкса, үй тиричиликти ошол бийлеген учурлар да кездешкен. Ал эми кыргыздардын тарыхына, оозеки чыгармаларына көз чаптырсак, мунун көрүнүктүү мисалы катары Каныкей, Айчүрөк, Курманжан датканы көрсөтүүгө болот. Айрым учурда ал кыздын ата-энесинин таасирдүүлүгүнө жараша да болгон, «токолдун даражасы бийик болуш үчүн, анын төркүн тарабы күчтүү, таасирлүү болушу керек. Мындай учурда байбичеси сестенип турган».
Көп никелүү үй-бүлөдө балдарынын ата-энесине карата кайрылуусу ыңгайга жараша болгон. Эгерде байбиче төрөбөгөн болсо, ал токолдун балдарын өз балдарындай асырап, тарбиялап, алар тууралуу сөз болгондо дайыма «балдарым» деп сөз кылган. Көпчүлүк учурда мындай үй-бүлөнүн балдары байбичени «апа», ал эми токолду «жеңе», «эже» деп айтып калышкан. Ал эми күнүлөштөрдүн экөөсүнүн тең балдары бар учурда абал бир аз башкача болгон. Мында байбиченин балдарына атасынын кичүү аялын «жеңе» же «эже» деп атоо мүнөздүү болгон. Же алар өз энесин «апа», ал эми токолду «кичи апам» деп атап калышкан. Ысык–Көл, Нарын  аймагынан чогултулган этнографиялык маалыматтарда мындай көп никелүү үй-бүлөнүн балдары байбичени «эне», токолду «апа» деп аташкан. 
Токолдон төрөлгөн балдардын укугу энчи бөлгөндө, мурас бөлүштүргөндө  байбиченин балдарына салыштырмалуу чектелүү, кемирээк болгон. Ошондуктан эл арасында «токолдун баласы белем», «токолдун балдарыбызбы?», «биз токолдон бекенбиз» деген кээр сөздөр сакталып калган.
Жыйынтыктап айтсак, XIX кылымдын аягы – XX кылымдын башында кыргыздардагы көп аял алуучулук кыргыз коомунда байлык, бийликке эсиргендиктен тышкары чарбалык, турмуштук муктаждык, зарылдык болуп эсептелген. Никенин мындай түрүнө ошол мезгилдеги социалдык, чарбалык, саясий себептер, салт (адат), жоокерчилик жана башка шарттар түрткү болгон: 
· аял кишинин төрөбөстүгү; 
· көчүп–конууда, ири мал чарбасын тейлөөгө, мал-жандыкты сааганга жумушчу кол өтө зарыл болгон. Бала-чакалуу адамдын ири чарбаны жүргүзүүгө кенен мүмкүнчүлүгү болгон;
· аялы жалаң кыз төрөп, эркек баласы жок болсо. Кыргыздарда сакталган адат боюнча жер, мал-мүлк мурас катарында эркек балага калып, кыз киши мындай укукка ээ болгон эмес. Эгерде эркек баласы жок адам каза болсо, анын бардык дүнүйөсү жакын туугандарына калган; 
· XIX кылымдын аягы – XX кылымдын башында үй-бүлөдөгү аял менен эркектин милдеттери так ажыратылган. Үй-бүлөнү материалдык жактан камсыз кылуу, алыш-бериш маселелери, соода-сатык иштери толугу менен эркек кишинин милдети болгон. Күйөөсүнөн жаш калган жесир аял үй-бүлөсүн камсыз кылып, бага алган эмес; 
· кимдин эркек баласы көп болсо, ал адам өз уруусунун ичинде таасирдүү болгон. Эркектеринин саны көп уруулар башка уруулардын арасында таасирдүү жана күчтүү болгон. Уруулардын ортосундагы чабыштарда, канчалык эркектердин саны көп болсо, коргонуу, каршы туруу ыңгайлуу болгон;
· биринчи аялы кары, оорулуу болуп, үй тиричилигин жөндөөгө мүмкүнчүлүгү жок же начар чыгып, үй тиричилигин жөндөй албаган шалаакы, бош болгон учурда. Анткени, көчмөнчүлүк турмушта үй тиричилиги толугу менен аялдын ишмердүүлүгүнө көз каранды болгон. Демек, оорулуу, кары аял булардын баарын жалгыз өзү жөндөй алмак эмес;
· атактуу адамдар биринчи аялынан уулдары жакшы чыкпай калса, өзүнүн артынан татыктуу мураскор калтырыш үчүн кайрадан тектүү жерден кыз тандап, сынчыларга сындатып жатып үйлөнүшкөн; 
Кыргыздарда бала үй-бүлөнүн маңызын түзүп, анын төрөлүүсү үй-бүлөнүн жашоосундагы эң маанилүү окуя болгон. Аялдын коомдогу, үй-бүлөдөгү орду анын балалуу, баласыздыгына жараша аныкталган. Күйөөсүнүн андан ажырашуусунун же экинчи аял алуусунун негизги себеби да аялынын төрөбөстүгү болгон. Аял киши турмушка чыккан мезгилден тартып үч жыл аралыгында төрөбөсө кетирип жиберген же үстүнө башка аял алган. Кыргыздарда төрөбөгөн аялды «куу шыйрак», «куу этек» деп аташып,  «төрөбөгөн аялдан улактуу эчки артык» деп айтышкан. 
Көп балалуу, балдары өлбөгөн аялдарга эл арасында өзгөчө сый көрсөтүлгөн. Аларга келин келгенде ырымдап биринчи жоолукту  салдырышкан, жаңы төрөлгөн наристенин киндигин кестиришкен. Төрөбөгөн аялдар алардан бата алып, кешигин ырымдап ичишкен. Аял киши төрөбөстүктөн арылуу үчүн ар кандай ырым-жырымдарды жасаган. Баласыздыктан кутулуу үчүн жубайлар ыйык жерлерге, мазарларга, кумурсканын уюгуна барып түнөшүп, «түлөө», «кудай тамак», «кудайы» өткөрүп, аксакалдардан бата алышкан. 
Кыргыздарда кызга караганда эркек баланын төрөлүшүнө өзгөчө көңүл бурулган. Кыз - убактылуу конок, башка үйдүн бүлөсү дешкен. Үй-бүлөдө эркек баланын көп болгондугуна үй-бүлө гана эмес, туугандары да кызыкдар болгон. Анткени уруунун ичиндеги уруктун күчү, абалы, алган орду көпчүлүк учурда уруктун эркектеринин (жоокерлердин) санына жараша аныкталган. Ал эми келиндин биринчи баласы эркек болуп калса, анын баркы көтөрүлгөн.
Кыргыздарда наристеге ат коюуга өзгөчө маани берилген.  Анткени ат койгон  адам, коюлган ысым баланын келечегине таасирин тийгизет деп ишенишкен. 
Кыргыздарда салттык тарбиянын негизин  ата-энесине баш ийүү, улууларды сыйлоо, үй-бүлөсүн сүйүү түзгөн. Баланы кароодо, кам көрүүдө жана тарбиялоодо негизги роль энеге таандык болгон. Ошондуктан, «Энесин көрүп, кызын ал, эшигин көрүп төрүнө өт», «Энеси жамандын баары жаман, атасы жамандын бирөө жаман», «Энеси жаман эзели оңолбойт», «Жатыны жаман» (Энеси жаман) деп айтылган. 
Кыргыздарда аял кишини «ит жатын», «күмүш жатын», «алтын жатын» деген сөздөр менен сыпатташкан. Балдары начар чыкса андай аялды «ит жатын», ал эми чыгаан уулдарды төрөгөн аялдарды «күмүш жатын», «алтын жатын» деп аташкан. 
Кыргыздарда «аталуу уул - кожолуу кул» дешип, атанын айтканы балдарына мыйзам катары эсептелген. Атасынан каргыш уккан, анын назарынан калган бала жарыбайт, түбү түз болбойт деп эсептелген. Ушул ишеним «Ата каргышы–ок» деген макалда даана байкалып турат. Балдарынын атасына баш ийүүсү, атасынын көзү өткөнчө, ал турсун балдары эр жетип токтолуп калган мезгилинде да созулган. Үй-бүлөдөгү болгон ар кандай талаш-тартыштары үй ээси - атасы чечкен. Эненин бийлиги атанын бийлигине таянган. 
Балдары эс тарткандан баштап, балада атанын, кызда эненин тарбиясы басымдуулук кылган. Кыргыздарда бала тарбиялоодо жыныстык принцип катуу сакталган. 
Балдары көпчүлүк учурда атасына өз пикирлерин энеси аркылуу айттырган. Өзгөчө ата менен бой жетип калган кызынын ортосундагы мамиле өтө кылдат жана аяр болгон. Атасы кызына айта турган сөздү алгач энесине, энеси кыздын өзүнө же жакын жеңесине, анан ал кызга айткан. 
Кыздарды эс тарткандан баштап болочоктогу үй-бүлөлүк турмушка даярдай башташкан. «Кызга кырк үйдөн тыюу», «Кыздын кыздай, кыштын кыштай болгону жакшы» деп кыздын адебине өзгөчө көңүл бөлүшкөн. 
Кызды энеси жана жакын жеңеси тарбиялаган. Келин кайын сиңдисин атын атабай тергегенден тышкары, аны абдан сыйлаган. Дайыма өзүнөн өйдө орунга  олтургузуп, үйгө киргенде биринчи киргизип, биринчи чыгарган. Сунулган  даамды алгач ага берип, андан соң гана өзү алган. Дасторкондогу тамак-ашка өзүнөн мурун кол салдыртып, чай куйдурган эмес. Ошондой эле жеңеси кайын сиңдисинин жеке мамилесин көзөмөлгө алып, ага керт башы менен жооп берген.
Ата-эне эч качан кызын уруп жазалаган эмес. Эркек балдарына «Кыз – үйдөгү конок» деп үйрөтүшкөн. Өзгөчө атанын кызын уруусу, сөгүүсү салтта жок иш  болгон.  Мындай кыз бактысыз, ырысы кем болуп калат дешкен.
Эркек балдарды уруусун, жети атасынын, тегинин мыктылыгын айтып тарбиялашкан. Аларды кичинесинен тартып жети атасын билүүгө үйрөтүшкөн. «Жети атасын билбеген кул» деп айтылып, ар ким өзүнүн ата-тегин, уруусун билүүгө милдеттүү болгон. Анткени ал анын ким экендигин билдирген жеке күбөлүгү катары кызмат кылган. 
Кыргыз коомунда ата-энесин кордоо, карыганда карабай коюу өтө терс көрүнүш катары эсептелинип, «ата-энеге эмне кылсаң, өз балаңдан ошону көрөсүң» деп айтылган. 
Ата-эне карыганда кызынын колунда турган эмес. Мындайга өтө чанда, эркек баласы жок учурда гана барышкан. Кыргыздарда бул тууралуу мындай деп айтылат: «Кыздын төрүнө олтурганча, уулдун керегесине олтур». Адат боюнча ата-эне уулдарынын кичүүсү менен калган. 
Кыргыздарда уулдун балдарын «небере», кыздын балдарын «жээн» деп аташкан. Жээндери «таята», «тайэне», неберелери «чоң ата», «чоң апа» деп кайрылышат. Бирок,  бөлүнбөгөн үй-бүлөлөрдө неберелери чоң ата, чоң апасын «ата», «апа» деп, өз ата-энесин «байке», «жеңе», «аке», «аба», «эже» деп атап калышкан. 
Негизинен неберелерине кам көрүү, тарбиялоо иштери менен чоң ата, чоң энеси алектенген. Бул алар үчүн жагымдуу түйшүк болгон. Ошондуктан кыргыздарда «баланын баласы баладан таттуу» деп айтылган. 	Ата-энесинин көзүнчө уул-келини өз балдарын эркелетип же өпкөн эмес. Ошондой эле тилдеп же уруп жазалаган эмес. Көпчүлүк учурда колдо калган баланын тун баласы чоң ата, чоң энесине таандык болуп калган.
Кыз киши келин болгон күндөн тартып дайыма башына жоолук салынып жүрүүгө тийиш. Үйлөнө турган жигиттин апасы келинге сала турган биринчи жоолук үчүн атайын ырымдап жакшы жоолук даярдаган. Мурун колдонулган жана жаманчылыкта кийит катары кийгизилген жоолуктар колдонулган эмес. Көпчүлүк учурда атайын арнап сатып алышкан. Кээде тойдон берилген жакшы жоолукту ырымдап, келиниме салам деп сактап койгон. Келиндин башына салынган алгачкы жоолук дайыма ак түстө болгон. Бул - келинибиз ак жолтой болуп, ак жолу ачылсын деген ырымдын негизинде жасалган. 
Келин жаңы келгенде биринчи жоолукту кайын энеси же көзү тирүү болсо чоң кайын энеси (үйлөнгөн жигиттин чоң апасы) салган. Эгерде алар башынан көп жамандык өткөрүп же күйөөсүнөн эрте ажыраган болсо, жоолукту атайын ырымдап уруусундагы көп балалуу, бакыбат жашаган, баласы өлбөгөн, «элечеги ообогон» жашы улуу аял кишиге салдырган. Кыргыздарда «элечеги ообогон» деген сыпат  күйөөсү өлбөгөн, ажырашпаган, бир никедеги аял кишиге карата айтылган. 
Келин жоолукту артына байланбай, дайыма  алдына салынып жүргөн. Анткени, келиндин кайын ата, кайын агаларына көрсөтүүгө тыюу салынган дене бөлүктөрүнө алкымы да кирген.
«Качуу» салты – келиндин кайын атасына, кайын агаларына, кайын энесинин эркек бир туугандарына жана күйөөсүнүн баардык улуу эркек туугандарына жолугуудан ар түрлүү жолдор менен качуусу. Келинге бул мезгилде алардын бет маңдайынан чыгууга, жанынан өтүүгө, үйлөрүнө кирүүгө, чогуу тамактанууга, жанына барууга жана сүйлөшүүгө тыюу салынган. «Качуу» ар кандай убакытка чейин созулуп, ал келинди «отко киргизүүдөн» кийин гана токтотулган. Келин «отко киргенден» кийин, аларга жолугуп калган учурда качпай, учурашуу иретинде жүгүнүп койгон. Бирок, айрым бир адамдарга карата качуу салты ал адамдын көзү өткөнгө чейин созулган. Мындай катмарга - кайын атасынын эркек бир туугандары кирет. 
Келинге тиешелүү тыюулардын бири - «тергөө». Кыргыздарда келин күйөөсүнүн туугандарын (аялдарын да, эркектерин да) көзү барда да,  жокто да атынан айтпай, башка сөз менен алмаштырып атаган жана  күйөөсүнүн жети атасына да ушундай мамиле кылган. Алардын ысымдарына окшош  нерселердин, жаныбарлардын да атын айткан эмес. 
Тергөөдө төмөндөгүдөй өзгөчөлүктөр эске алынган: сырткы келбети («Узун бут аке»); мүнөзү («Момун аке»); кесиби же өнөрү («Уста аке», «Ырчы уул»); жашаган жерине карата («Көлдөгү эжем»); ысымына маанилеш сөздөр менен (Камчыбек - Шапалак); балдарынын аты менен («Асандын апасы»); күйөөсүнүн жашына салыштыра же бир туугандарынын жаш өзгөчөлөгүнө жараша («Улуу эжем», «Кичине бала») тергеген. Көпчүлүк учурда тергөө катарында «Ат тескери» деген сөздү колдонуп келишкен. Ал эми азыркы учурда адамдын ысымын орусча которуп тергөө да өкүм сүрүп келет («Шестьдесят» аке). 
Келин кайын сиңдилерин «кыз», «бийкеч», «эрке кыз», «улуу кыз», «жана кыз» (улуу кайын сиңдисин), «ортончу кыз», «кичи кыз»,   ал эми кайнилерин «бала», «улуу бала», «ортончу бала», «кичине бала», «уул», «кичине уул» «эрке бала», «марка бала»(«марка» - кенже деген мааниде) деп тергеген. Кээде кайын эже, кайын сиңдилерин кайсыл аймакка турмушка чыккандыгына жараша «Таластагы  эжем», «Чүйдөгү кыз» деп тергөө да мүнөздүү болгон. 
Келинге ошол үйгө бүлө болуп келгенге чейин төрөлүп калган кайын сиңди, кайнилерин да атынан атоого тыюу салынган. Ал келгенден кийин төрөлгөндөрдү гана тергебей атынан айта алган. Бирок алардын арасынан да чоң ата, чоң апаларынын атынан коюлгандарын тергеген. 
Келин кайын энесинин бир туугандарынын (аялдарын да, эркектерин да) аттарын айтпай тергеген. 
Минтип келиндин кайын журтун тергөөсү анын ошол үйгө бүлө болуп келгенинен тартып, ал каза болгонго чейин кармалган. Ал эми ал тергеген кишилердин көзү өткөндө деле алардын атын айткан эмес.  
Кээде келинге атасынын атын же өз ысымын атоого тыюу салынган. Кайын атасы менен өз атасынын ысымдары окшош болуп калган мезгилде, келин болуп келгенден тартып өз атасынын атын айтпай калган. Ал эми келиндин аты кайын энесинин атындай болсо, келиндин ысымын өзгөртүп коюшкан. 
Келин кайын ата, кайын эне, күйөөсүнүн улуу эркек жана аял туугандарынын бардыгына жана кайын энесинин бир туугандарына учурашуу иретинде жүгүнгөн. Аларга жолуккан мезгилде кол берип учурашууга же үнүн катуу чыгарып саламдашууга тыюу салынган. Ал саламдашуу иретинде колун бооруна алып, тике карабай, ийилип  таазим эткен. Келин топ кишиге карата да бир эле жолу жүгүнгөн.
Келин күйөөсүнөн «аяк алып ичерлик улуу» эркек туугандарына да жүгүнүүгө тийиш болгон, бирок алар өздөрү макулдук берип келиндин жүгүнбөөсүн суранышкан учурда ал жүгүнүүсүн токтото алган. 
Айрым учурларда келин ыраазычылык билдирүү иретинде да жүгүнгөн. Алсак, жогоруда аталган адамдар устукан берген учурда, ыраазычылык иретинде ал кишиге жүгүнүп койгон.
Келин кимге багыштап жүгүнсө, ал киши буга жооп кылып «көп жаша», «өмүрлүү бол», «кудай жалгасын», «теңир жалгасын», «алганың менен тең кары», «бар бол», «өркөнүң өссүн», «тилегиңе жет», «кудай тилегиңди берсин», «этегиңден жалгасын», «ак жоолугуң башыңдан түшпөсүн», «көшөгөң көгөрсүн» деген алкоолорду айтып ыраазычылык билдиришкен. Келиндин жүгүнүүсүн жоопсуз калтырып басып кетүү, бата бербей же алкабай коюу кыргыздардын салттык этикетинде өтө чеки иш катары эсептелген. 
Келиндин кайын журтуна жүгүнүүсү өзү же күйөөсү каза болгонго чейин созулган. Адат боюнча күйөөсү өлгөндөн кийин жесир аялды «бели сынды» деп жүгүндүрүшкөн эмес. Ал эми аял киши карып калган учурда да абышкасынын көзү тирүү туруп, уруусунда андан улуу киши калса, анда ага мурункудай эле жүгүнүүсүн уланта берген. Бирок, кыргыздарда айрым учурларда келиндин жүгүнүүсүнө тыюу салынып, токтотулган: 
· жесир кайрадан турмушка чыккандан кийин жүгүнгөн эмес. Бирок, нике кыйылгандан кийин, кайын тарабы тамак, чай куюлган аяк сунуп, балам, мындан кийин муруңку жолуң менен жүгүнүп жүр деп өтүнүч менен кайрылат. Ошондон баштап келин мурункусундай жүгүнө баштаган. Эгерде мындай жөрөлгө жасалбаса жүгүнгөн эмес; 
· келин бирөө каза болгон үйдө дайыма жүгүнүп жүргөн адамдарына сөөктү жерге берип келгенге чейин жүгүнгөн эмес. Мындай ишаратка жамандыкка жүгүнгөндөй, ага багынгандай болуп калат деген ишеним себеп болгон. 
Келин кайын ата, кайын энесинин, кайын агаларынын жолун кесип өтпөйт. Алардан канчалык аралыкта тургандыгына карабастан алар өтүп кеткенден кийин өтүүсү зарыл же болбосо айланып өткөн. Аларга эч качан жылаңайлак, жылаңач тизечен, көкүрөгү ачык жана  жылаңбаш көрүнгөн эмес. Алардын көзүнчө катуу күлгөнгө, каткырганга тыюу салынган.
Келин кайын атасынын, кайын агаларынын, кайын эжелеринин жана кайын энесинин бир туугандарынын үйүндө төр жакка олтурбайт. 
Кайын атасы отурган орунга олтурбайт, кийимин кийбейт, тебелебейт, аттабайт. Ал жаткан төшөктү тебелеген эмес жана ал уктаган орунга төшөк жыйылган болсо олтурууга тыюу салынган. Бул – биринчиден сый, экинчиден төшөгүн тебелесе каары уруп, келин ооруп калат деген ишеним болгон. 
Келинге кайнатасы, кайнагасы менен бир табактан тамак ичүүгө тыюу салынган. Алардын минип жүргөн атын минбейт жана токунуп жүргөн ээрине олтурбайт. Ал ээрди башка атка токуп минүүгө да болбойт. 
Келиндин күйөөсүнүн бир туугандарынын же аталаш жакын туугандарынын аялдары «абысын» деп аталат. Бир туугандардын ынтымактуу жашоосуна алардын ролу абдан чоң болгон. Ошондуктан «абысын жакшы болсо аш көп» деп айтып коюшкан. Кээде абысындардын ортосунда ич ара атаандаштыктар болуп турган. Муну «абысын - аңдышкан жоо», «абысын агарып алдымда жүргөнчө, карарып артымда жүрсүн», «жакшы абысыныңа барганча, жаман сандыгыңды аңтар», «абысының болсо, күнүм жок дебе» деген макалдар ырастап турат. Келин улуу абысындарын «сиз» деп, аларга «жеңе» деп кайрылган. Алардын атын айтпай, «улуу жеңем», «ортончу жеңем», «кичүү жеңем» деп же алардын балдарынын атынан «Жыпардын апасы» деп тергеген. 
Экинчи бап «Кыргыздардын турмуш-тиричилигинде колдонулган салттык жүрүм-турум маданияты. Тыюулар» деп аталат. Анда салттык тамактануу маданияты, мал-жандыкка, мал союуга байланышкан тыюулар, ишенимдер, кыргыздардын күндөлүк турмушунда колдонулган жалпы тыюулар жана алардын классификациясы берилген. 
Кыргыздарда тамак ичээр алдында cөзсүз дасторкон салынат. Мал кайтарууда, аңчылык жасоодо тамактанууга туура келсе, анын ордуна куржун, белге байлоочу оромол, баштык пайдаланылган. Дасторкондун башы жана аяк жагы болууга тийиш. Мында баш жагы дайыма төр тараптан башталып салынат. Эгерде дасторконду, жер төшөктү бүктөөгө туура келсе, бүктөлгөн туюк жагын улаганы каратпайт. Анткени, ошол үйгө кире турган ырыскынын, кирешенин жолу тосулат.
Дасторкон ак же ачык түстөгү кездемеден болууга тийиш. Аны тескери салбайт, аттабайт, тебелебейт. Жайылган дасторконду тегеренбейт жана ага аркасын салып же ага карай бутун сунуп отурбайт. 
Дасторконго адегенде нан коюулуп, андан кийин калган тамак-аштардын түрлөрү жайгаштырылат. «Жайылган дасторконду жалдыратпайт, бышкан тамакты күттүрбөйт» деп, дасторкон жайылып, тамак даяр болуп калганда үй–бүлө мүчөлөрү жасап жаткан баардык иштерин таштап, тамактанууга олтурууга тийиш болгон.
Үй-бүлө мүчөлөрүнүн, коноктордун дасторконго жайгашуусунда жашына, жынысына жана жек-жааттык катышына жараша олтуруу тартиби сакталган. Мындай тартип баардык жерде аш-тойдо, жамандык-жакшылыкта, үй-бүлө тамактанып жатканда жана талаа–түздө тамактанганда кармалат. Мисалы, аял киши күйөөсүнөн жогору олтурбайт; турмушка чыккан кыз төркүн тарабына келгенде дайыма төргө олтурат. Кызды улагага олтургузган төркүнү кедей болуп калат дешкен; келген конок, куда-кудагый жаш өзгөчөлүгүнө карабай төр жактан орун алат ж.б. 
Кыргыздарда олтуруунун формасынын жаштык, жыныстык өзгөчөлүктөрү болгон. Аксакалдар, улгайган кишилер жана орто жаштагы эркектерге «мандаш уруп», «мандаш токунуп» олтуруу мүнөздүү болгон. Жаш жигит аксакалдардын жанында мандаш токунган эмес. Аларды ары-бери тейлегенге ылайыкташып, чөк түшүп олтурган. Аял киши мандаш урбайт жана эркекке карай бутун сунуп олтурбайт, ага сыңар тизелеп олтуруу мүнөздүү болгон.
Дасторконго олтургандардын эң кичүүсү (адатта эркек бала) ортодогу нанды туурайт. Нанды сындырганда тегеретип сындырбай, ортосунан тең бөлүп сындырат. Адат боюнча нан бычак менен кесилбеши керек. Отургандар тамактардын ичинен адегенде нандан ооз тийишет. 
Үй-бүлө тамактанып жаткан учурда биринчи үй-ээси ооз тийет, андан кийин калган мүчөлөрү улуулата тамактан алышат. Минтип үй ээсинин даамдан биринчи ооз тийиши кыргыздардын салттык турмушунда катуу кармалган. Алсак, жаңы бышырылган нанды, тамакты, кымызды үй ээси ооз тиймейинче, башкаларга берген эмес. Эгерде тамактануу мезгилинде үй ээси үйдө жок болуп калса, жаңы бышкан тамактан биринчи ага бир идишке куюп коюп, андан соң башкалары тамактанууга өтүшкөн. 
Куюлган тамак, суусундук дайыма улуулата берилген. Аларды сунуп жатканда, узатканда оң кол менен алынып, оң кол менен берилген. Сол кол менен сунуу - сыйлабагандыкты, жактырбагандыкты билдирген. Чай ичкен чыныны, тамак куюлган идишти колдун сырты менен түртүп жылдырбайт, мындай жосун ырыскыңды түрткөнгө барабар.
Суусундук куюп жаткан адам бошогон идиштерди күттүрбөй, төгүп-чачпай куюусу зарыл жана чөмүч менен идиштин бошогондугун билгизип угуза кыра куюп же калдыратпашы керек. 
Кээде суусундук куйганда куюп жаткан адам биринчи куюлган чыныны өзү ичип, андан соң гана конокторго куюп берген. Коноктордон мурун суусундукту ичүү - ак сөөктөрдүн, хандардын салтанаттуу кабыл алууларынын учурунда сакталган кааданын бири болгон. Муну менен үй ээсинин аларга болгон сыйын жана суусундук ууландырылбагандыгын көрсөткөн.
Конокко тамак же суусундукту «ичесизби» деп сураган эмес, минтип суроо өтө адепсиздик катары каралып, «сурап бергенче, уруп бер» деп айтылган. Адамга чети кетик же тулкусунан жарака кеткен идишке тамак, суусундук куюп берген эмес. Андай идиштен ичкен адамдын ырысы кем же өмүрү кыска болуп калат деген ишеним болгон. 
Тамактанып жатканда көп сүйлөбөйт, чалпылдатып чайнабайт, суусундукту шорулдатып уурттабайт, оозун тамакка толтуруп алып сүйлөбөйт, күлбөйт жана бычакты колуна алып жаңдап сүйлөбөйт.
Болочоктогу жубайынын мурду чоң болуп калат деген ишеним менен, балдарга, кыздарга чөмүч менен тамак, суусундук ичүүгө тыюу салышкан. Ал эми кош бойлуу аял чөмүч менен тамак ичсе, боюндагы баласынын мурду чөмүчтөй болуп калат дешкен. Ошондой эле тамактанып жатканда жеп жаткан насибиңден жерге түшүп кетсе, аны калтырып койбой же ыргытып жибербей, кайрадан алып тазалап жеп коюш керек деген эсептешкен. Анткени сенин ырыскың качып жатат. 
Жатып алып же басып-туруп тамактанууга жана тамак ичип бүтөр замат тоюп алып дасторкондун жээгине жатууга уруксат берилген эмес. Мындай учурда жатып алган адамды «опкок катын аттап кетет» деп коюшкан.
Тамактанып жаткан мезгилде үйгө киши келсе, үй ээси сөзсүз түрдө аны дасторконго чакырган. Сырттан келген киши даражасына, жашына карабай, тамак ичип жаткандарга салам айтып кирген. Келген кишиден жашы кичүүлөрү ордуларынан туруп, ага орун бошотуп, ал олтургандан кийин отурушкан. 
Жолоочу тамактын үстүнөн чыгып калса, жолу шыдыр болот деп эсептелген. Мындай учурда ал сөзсүз түрдө аттан түшүп, тамактанып алгандан кийин гана жолун уланткан.
Келген конок дасторкондогу сары майдан сөзсүз түрдө ооз тийген. Ооз тийбесе «сен да мендей болуп саргарып кал» деп жаман тилек тилейт деген ишеним өкүм сүргөн.
Бешбармакты жээр алдында жана жеп бүткөндөн кийин колго суу куюлган. Суу өтө ысык эмес, май кетире турган, колго жагымдуу болууга тийиш. Белгилей кетчү нерсе Нарын, Ысык-Көл аймагында кол аарчыган чүпүрөктөр «майлык», «суулук», «суу жоолук» деп бөлүнүп айтылып, түрлүү убакыттарда колдонулат. «Суулук», «суу жоолук» - тамак алдында жана тамактан кийин суу куюлган учурда берилген кол аарчуучу чүпүрөк. «Майлык» - тамак жеп жаткан мезгилде гана колдонулган чүпүрөк. Ал эми Талас өрөөнүндө кол аарчуу үчүн колдонулган чүпүрөктөр суу куюулуп жатканда, тамактануу учурунда колдонулганы деп ажыратылбай эле, жалпы «кол аарчы» же «майлык» деп аталат. 
Сууну жаш уландар, балдар куюшкан. Аялдарга келин-кесек суу куйганга болгон, бирок эркек кишилерге эркек балдар гана суу куйган. Суу куйган адам  отургандарга  аркасын салбай, куюлуп жаткан суу чачырап кетпес үчүн кичине эңкейип өз ишин  тыкандык менен  жүргүзгөн. Колун жууган адам колун эч убакта силккен эмес. Эгерде колун силксе, анда ырыскысын  чачып жибергендик болуп саналган. Ар бир колун жууган  адам «көп жаша», «өркөнүң өссүн», «тилегиңе жет», «бар бол», «өмүрлүү бол», «кудай тилегиңди берсин» деген сөздөр аркылуу өз тилегин, ыраазычылыгын билдирген. Суу куйган балага ыраазычылыгын билдирип, батасын айтпоо нарксыздыктын, тарбиясыздыктын белгиси болгон. 
Кыргыздар тамак алдында жана андан кийин колго куюлган сууну сыртка чачып же тебелендиге төкпөгөнгө аракет кылышкан. Анткени, ал суу менен кошо элдин берген батасы чачылып кетет деген ишеним өкүм сүргөн. Ошондуктан, ал сууну элдин батасы ушул үйдө калсын, кол жууган адамдардын ырыскысы жуксун деген ниетте коломтонун, очоктун жээгине тегерете чачып коюшкан же бата тийип, бактай өссүн деген тилек менен өсүп турган бактын түбүнө куюп коюшкан. Кээде ал сууну тамдын бооруна чачып коюшкан учурлар да кездешет. Ал эми талаа-түздө ал сууну эл баспаган, даарат ушатпаган жерге төгүшкөн. 
Адатта тууралган эт, нарын кол менен желген. Тамак жеп жаткан учурда колун жалоого тыюу салынган. Керектүү өлчөмдөгү тамак жегенден кийин колун жалоого, майлык менен арчууга уруксат болгон. Табактагы тамактан башка бирөөнүн алдына кол созбой, өз алдыңдан гана жеш керек.
Кыргыздардын тамактануу маданиятында устукан  тартуу - адамга же келген конокко  көрсөтүлгөн сыйдын эң негизги бөлүгү. Устукан адамдардын жашына, жынысына жана жек-жааттык катышына жараша  тартылган. 
Кыргыздарда устукан тартууда аймактык өзгөчөлүктөр сакталган. Бирок айрым шарттары баардык  аймактарында  бирдей. Мисалы, баш, уча эч качан аял кишиге тартылбайт; күң жиликти конокко, эркекке устукан катары тартпайт, келин-кесек жейт; союлган койдун ооз омурткасын үй ээси же анын эркек баласы жеген, төш кызга тартылат ж.б.
Тамак тартылганда табакка  мүчөлөш болгондордун эң  кичүүсү  устукандарды даражасына жараша табакташтарына ыйгарып, этти тууроого жана аларды тейлөөгө милдеттүү.
Этти  туурап жаткандар этти  кескилеп  көп жесе, карылар «нысабы жок» деп жаман көрүшкөн. Этти жакшы  туураган жигитти «Ата баккан бала экен» деп алкашкан. Ыйгарылган устукандын этин тиш менен үзүп-жулкуп эмес, бычак менен жука, кыя кесип жеген.
Кыргыздар адамдын тамактануу учурунда өзүн алып олтурганынан, этти жегенинен анын даражасын билүүгө болот деп эсептешкен. Мисалы, кудай  конок  келгенде, келер замат анын тек-жайын сураган эмес. Ал адамдын даражасын  тамактануу учурунда  билүүгө  мүмкүн болгон. 
Улуу жана орто жаштагы адамдар устуканынан ооз тийишип, өздөрү каалаган кичүү адамга устукан катары беришкен. Аксакалдан, кадырлуу адамдан устукан алуу, алган адам үчүн өтө барктуу болгон. Анткени, устукан берүү улуу адамдын кичүү адамга болгон көңүл буруусу, сыйы болуп саналган. Устукан сунганда кичүүсү сөзсүз ооз тийип, «ырахмат» деп ыраазычылыгын билдирүүгө тийиш. Сунулган устуканды албай же алгандан кийин ооз тийбей дасторконго коюп коюу тарбия көрбөгөндүк болуп саналган. 
Эттин айрым бөлүктөрү кээ бир адамдарга берилген эмес. Мисалы, карыганча атасынын төрүндө  отуруп  калат деп, кыздарга далы, кар жилик тарткан эмес. Эч ким менен жаакташып урушпасын, көп сүйлөп, ушак-айыңга жакын болбосун деген ниет менен кыз кишиге, келинге жаак, тил берген эмес. Адатта тилди тирикарак болсун деп эркек балага же тили чыга элек кичине балага берет. Кыз балага мүнөзү  көк болуп калат деп, көк боорду беришкен эмес. Кыргыздарда «Эркектин көгү эр болот, аял көгү жер болот» деп коюшкан. Ошондой эле, таякеси каза болуп калышы мүмкүн деген ишеним менен далынын  кемирчегин, жиликтин томугун балдарга жедирбейт, тиш тийгизбейт.
Кешик түп ичүү - кары, кадыр-барктуу адамдар тамак ичип бүткөндөн кийин, алардын табагында калган  тамактан ушул адамдардай болоюн деп ырымдап ичүү. Кадырлуу адамдардын кешигин ичүү - ичкен адам үчүн өтө сыймыктуу болгон. Ата-энелер атайы ырымдап атактуу адамдардын кешигин балдарына ичиришкен. Ошондуктан кары, даражалуу адамдар үчүн  «табак түп» калтыруу милдеттүү иш болгон. Бирок, кыз кишиге тамактын, казандын түбүн бербейт. Бул ошол үйдө турмушка чыкпай калып калат деген ырым болгон. Ал эми келин табактын түбүндө калтырылган табак түптү сөзсүз жеп коюусу керек. Табактын түбүндөгү ырыскы, насиптин ээси болот.
Дасторконго бата кылмайынча эч ким ордунан туруп кетпейт жана дасторкон жыйналбайт. Конок тамак  жеп бүтмөйүн, үй ээси колун аарчууга, «тойдум» деп олтуруп алууга болбойт. Кол аарчыган майлык же дасторкондун учу менен ооз аарчыбайт. Буга ал адамдын оозу ачык, сөзүнүн эч кимге өтүмү жок болуп калат деген ишеним себеп болгон.
Табактагылар тамак жеп бүткөндөн кийин, аларды тейлеп жаткан кичүүсү табактын тегерегиндеги тамакты шыпырып, идиштин ортосуна чогултуп, андан ооз тийип чараны узаткан. Бирок, мындай эреже жамандыкта колдонулбайт.
Олтургандар тамакты толук жеп бүткөндөн кийин бата суралат. Дасторконду жыйнап жатканда идиш-аякты калдыратпайт. Эгерде калдырап кетсе, үй ээсинин конокторду  жактырбагандыгы же мурун конок сыйлап көрбөгөндүгү болуп саналат. Ошондой эле идиш-аякты калдыратса «үйдөгү ырыскы, дөөлөт качып кетет» деген ой үстөмдүк кылган.
Жакшылыкка, тойго арналып жазылган дасторконду жыйнап бүткөндөн кийин караңгыда эшикке күбүгөн эмес жана үйдү шыпырбаганга аракеттенишкен. Буга «канча бут кирсе, ошончо кут кирет», кут, ырыскынын баардыгы шыпырынды менен кетип калат деген ишеним себеп болгон. Жамандыкта – өлүм-житимде гана шыпырылат.
Кыргыздардын тамак рационунун негизги бөлүгүн кара малдын, майда жандыктын эти түзгөндүктөн, алардын тамактануу маданиятында мал союуга, мал этине байланышкан тыюулар, ишенимдер өтө арбын. 
Аш-тойлордо союла турган кара малды уруунун касапчылары сойгон. «Таранчыны сойсо да касапчы сойсун» деп, касапчылык өнөргө өзгөчө баа беришкен. Мал сойгон адам союлган малдын этинен өзүнө үлүш чыгарып алган.  Мындай эт «кол кесер», «колустук» деп аталып, эл арасында анын жалпыга белгилүү атайын өлчөмү болгон. Жамандыкка арналып союлган малдан колустук же кол кесер алынган эмес. 
Ар бир уруунун жамандык-жакшылыкта, аш-тойлордо союлган малдын этин көпчүлүккө жеткирген, эт жиликтегенди, устукандаганды жакшы билген адамдары болгон. Аларды аймактык өзгөчөлүккө жараша «чыгданчы», «табакчы», «бөкөөл», «бөкөл», «бөкөлчү» деп атап коюушат. Бул өнөргө кыргыздар өзгөчө маани беришкен. 
Кыргыздар койду аш-тойлордо, конок келгенде, түлөө өткөргөндө, өлүм-житимде же күнүмдүк тамак үчүн союшат. Союла турган малдын эттүүлүгү ортодон жогору чыгып, ургаачы болсо бооз болбошу керек. Ал эми эркек мал акталган - бычылган болууга тийиш. Алты ай толо элек майда жандыкты, бодо малды сойгон эмес. Али эти балыр, жаш жана күнөө болот деп эсептелген. 
Кырсыктап өлгөн бодо малдын этин туугандарга, кошуналарга тараткан. Ал Кыргызстандын түндүгүндө «кызыл батырыш», «элчилик», «тууганчылык», ал эми түштүгүндө «денгене» деп аталган. Анын акысы ошол замат берилген эмес, көбүнчө «кызыл козуга» (туула элек козу) бааланган. 
Кыргыздарда эч качан аял кишиге мал сойдурган эмес, анткени «аял сойгон мал арам болуп эсептелген». Малды мууздоо, союу жана этти жиликтөө эркек кишинин милдети болгон. Бирок, кандайдыр бир кырсыктан жаракат алган малды мууздап адалдоого туура келсе жана аны жасоого үй ээси же жакын арада эркек киши жок болсо аял кишиге уруксат берилген. Анткени, кыргыздар мал жаны чыга электе мууздалбай, кан чыгарылбай өлсө, этин арам деп тамак-ашка пайдаланган эмес. Ошондуктан мындай ысырапчылыктан кутулуу үчүн төмөндөгүдөй ырымдарды кармоо менен аял киши малды мууздай алган: кары байбиче камыр жайган үбөлүккө минип, келме келтирүү менен малды мууздайт; эки эркек төрөгөн аял түндүк көтөргөн баканды минип мууздай алган; улгайып калган аял эркек бала менен бычакты чогуу кармап мууздап койгон же эркек балага малдан бир аз кан чыгартып кестиртип, калганын аял киши мууздаган. Кээ бир учурларда эркек балага малдын кулагынын учунан кестирип, кан чыгарып адалдап койгон да, «короом адал» деп ал малдын этин тамак-ашка пайдалана беришкен. Аял киши малды мууздап адалдагандан кийин андан ары улантып сойбойт. 
Мал сойгон адамдын мууздаган малынын жаны тез чыкса - «колу оор», ал эми жаны көпкө чыкпай турса «колу жеңил» деп коюшкан. Малды мууздап жатканда бет маңдайына адам турбайт жана союлган малдын этинен үй ээлери ооз тиймейинче, канын итке бербейт. 
Тамак асканда казанга биринчи кар жилик салынат. Мунун себебин информаторлор жандык төрөлүп жатканда жарык дүйнөгө биринчи кар жилигинин чыгышы менен байланыштырат. Негизинен кыргыздар кар жиликке «улуу жилик», «кароолчу жилик», «жиликтин жилиги» деп өзгөчө маани беришкен. Чаккан адамдын жолу катуу болуп калат деп, кар жиликти чагып жегенге тыюу салышкан. Таза мүлжүп мал-жанды, короо-жайды ууру-кескиден сактасын деп короого же үйдүн кире беришинин оң жагына илип коюшкан. Кар жилик эч убакта ыргытылбаган жана итке берилбеген. Аны тиш тийгизбей, бычак менен мүлжүүгө тийиш. Ошондой эле кыргыздарда атактуу адам өлгөндө анын кар жилигин душман алып жерге кагып койсо, анын тукумунан атактуу киши чыкпай калат деген ишеним өкүм сүргөн. 
Эч качан койдун башы менен жаагын эки башка салбайт, баш менен жаакты чогуу бир казанга салып бышырат. 
Кыргыздардын тамактануу маданиятында койдун башы эң улуу, даражалуу устукан болуп эсептелген. Бүгүнкү күндө мындай салт Талас, Чүй аймактарында сакталып, ал эми Нарын, Ысык-Көлдө койдун башы устукан катары дасторкондо олтургандардын эң кичүүсүнө тартылат. Мурунку убакта аталган аймактарда да баш эң сыйлуу устукан болуп эсептелген. Бирок, баштын эти аз, куйкасы кары адамдар үчүн жегенге  катуулук кылып, аны мүлжүү алар үчүн ыңгайсыз болгондуктан, алгач алар ооз тийип эле жаштарга устукан кылып берип койгон. Кийин мындай жөрөлгө бара-бара адатка айланып, баш жаштарга бериле баштаган. Алгачкы мезгилде аны табактагы жаштардын ичинен мыкты чыга турган эркек балага келечекте элге баш болсун деп ырымдап беришкен. Кийин баш алуунун мындай мааниси жоголуп, отургандардын кичүүсүнө тартыла берет. 
Баштын кулагы эркек балага, ал эми таңдайы чебер, уз болсун деп кыз-келинге берилген. Көзүн бычак менен тең экиге бөлүп, оң колу менен жанында олтурган адамдардын ичинен жаккан адамына «көздөшүп жүрөлү» деп сунат. Ал адам кесиктин бир бөлүгүн алып жегенден кийин, сунган адам колунда калган көздүн экинчи бөлүгүн өзү жейт. Бирок көздү минтип аялга берген эмес. 
Койдун башын устукан катары алган адам аны үйүнө «ороп кетпейт». Союлган малдын башын башка бирөө алып кетсе, ошол үйдүн ырыскысы, мал-жандыгы кошо ооп кетет деген ишеним өкүм сүргөн. Согум сойгондо да, малдын башы союлган үйдө калган. Үй ээси башты салып, туугандарын же  коңшуларын чакырып тамак берген – «Баш салган». 
Аялга эч качан баш тартылбайт. Келген сыйлуу коноктор өңчөй аял кишилер болсо, койдун башы табакка тартылып, дасторконго кошо келбейт. 
Куда-сөөккө, жек-жаатка жана жакын туугандарга жаак тартпайт. Алардын жамандык-жакшылыгына кой союп барганда да, койдун жаагы үйдө калтырылган. Мындай тыюуга кийин алар менен  жаакташып, ынтымагыбыз кетип калбасын деген  ишеним себеп болгон. 
«Баш алганга баш бербейт» - Нарын, Ысык-Көл аймагындагы кыргыздардын устукан тартуу салтында сакталган эреже. Бул эреже боюнча күйөө балага жана күйөө бала тараптагы куда-сөөккө устукан катары эч качан койдун башы тартылбайт. Мындай эреже кудалар бири-биринин жамандык-жакшылыгына катташып кой союп келген учурда да сакталат. Мында күйөө бала тарапка кой союп барганда койдун башын алып барган эмес.
Кыргыздардын төрөлгөндөн баштап өлгөнгө чейинки ар бир иш-аракети тыюулар менен коштолгон: нанды тескери койбойт, бир колдоп сындырбайт, салаалап кармабайт жана үстүнө эч нерсе койбойт; туз сурабайт, туз - шор, бирөөнүн шорун сурап жатасың. Кыргыздар башка журтка көчүп жатканда, баардык шорубуз ушул жерде калсын деген мааниде, эски журтуна, коломтонун жээгине тузун таштап кеткен; тузду төкпөйт, тебелебейт, чачпайт. Ишеним боюнча, туз төгүлсө ошол үйдө уруш же пикир келишпестик болот; арканды, ала баканды, капканды жана суу көтөргөн баканды аттабайт. Курамында «кан» деген сөз катышкан буюмдарды аттаган эмес; бирөө ийне сурап келсе, сапталып турган учугу (жиби) менен кошо бербейт, анткени ошол ийненин ээси болгон аялдын уздугу кошо кетип калат; идишти башына кийбейт, кымбатчылык болот; шыпыргыны тик тургузбайт. Маалымат топтоо мезгилинде бул тыюунун бир нече чечмелөөлөрүн жолуктурдук: ушул үйдө кыз-келин болбосун, мен сүзүлүп эле бурчта турайын деп тилейт; үй ээсинин аялынын өлүмүн тилейт; үй ээсинин душманы көбөйөт; шыпырынды менен оттун күлүн чогуу чыгарбайт, өлүм менен той бир келип калат; бычакты чалкасынан койбойт, капысынан мал союлат, малы өлүмдүү болот; комузду аттабайт жана көмкөрөсүнөн койбойт; караңгыда ак бербейт. Өтө зарыл болуп берүүгө туура келсе, сүттүн үстүнө оттун күлүнөн чымчып салып, же суу тамызып, же үстүнө нан салып жана сөзсүз түрдө бетин жаап берет; баланы башка чаппайт. Башты кор тутсаң, башка чукак болуп каласың; бешикти соодалашпайт, сатуучунун сураган акчасын берет. Сатуучу да баасын ашырбай өз наркын айтуусу керек; бешикти куру терметпейт,бала токтобой калат; бешикти эки киши көтөрбөйт, табытты көтөргөндөй болуп калат; кыз наристени атасы көтөнүнөн өппөйт, кийин бактысыз, ырысы кем болуп калат; беймаал убакта бала көрүп барбайт; баш кийимди башка бирөөгө белекке бербейт, сатпайт, тебелебейт, ыргытпайт жана жоготпойт. Кыргыздарда баш кийимин жоготуу жаман жышаан катары эсептелген. Баш кийим эскирип баратса, жаш балага жыртылганча кийгиздирип, андан соң өрттөп салышкан; эркек баш кийими менен үй-бүлө мүчөлөрүн чаппайт; камыр ачытканда үстүн үй ээсинин кийими менен жаппайт; Караңгыда, беймаал убакта от бербейт. Аны менен кошо башка үйгө кут, ырыскы өтүп кетет деп эсептелген; Итти урбайт, теппейт. Эч убакта бирөөнүн үргөн итин жат адам чапкан эмес. Ээсине  кеги бар адамдар гана итин чабат деп эсептелген; Тууганына, жек-жаатына жана жакшы санаалаш адамына ит, бычак бербейт, кийин иттей ырылдашып же бычакташып калат деген ишеним болгон. Адатта мындай учурда күчүктү уурдап же ырымдап сатып алышкан; беймаал убакта оору адамдын абалын сурап барбайт. Ошондой эле киши өлгөн жерге барганда оору адамдын ал-акыбалын сурабайт; азадан же бирөөгө куран окутуп кайра кайтып келгенде түз үйгө кирбейт. Алгач дааратканага барып, андан соң гана үйгө кирүү зарыл. Бул - ал жактан илештирип келген жаман нерселер үйгө кошо кирбесин деген ырым. Жолдон келе жатып башка бирөөнүн үйүнө да кайрылбоо керек; Өлгөндөн келе жатканда балдары алдынан чуркап тосуп чыкпайт. Тосуп чыкса, колдоруна жерден таш алып карматып коет; Сөөктү бейитти көздөй алып бара жатканда алдынан каршы адам чыкпайт. Чыгып калса, ал келме келтирип, ордунда баспай токтоп туруусу зарыл жана сөөк узап кеткенден кийин жолун улантат. Же башка жакты карай бурулуп кетиши керек; Бирөөнү карай этек какпайт, бирөөнү кемсинтүү, кагуу катары эсептелинет; Үйдүн жанындага куурап калган даракты же куураган шакты кыйып салат. Тилеги жаман болот; өсүп турган көк чөптү максатсыз жулбайт, көктөйүңдөн соолуп каласың; Узак сапарга чыгарда  ачууланбайт; бирөөнү согушка же узак сапарга узатып жатканда жакын адамы эчкирип катуу ыйлабайт; Аял заты чачын жайып жүрбөйт, жесирдин чачы жайылган;
Кыргыздарда малга байланышкан көптөгөн тыюулар колдонулган. Аларды төмөндөгүдөй түрлөргө бөлүп караса болот: жылкыга; уйга; төөгө; майда жандыкка; мал төлдөп жаткан мезгилде жана жаш төлгө байланышкан; короо-жайга жана малга урунган буюмдарга (желе, көгөн) байланышкан тыюулар.                                                                                                                                       
Жылкыны камчы менен башка чаппайт. Бөтөн бирөөнүн атын башка чабуу, анын ээсин чапканга тете. Ат минип турган адамга анын жалына бутун коюуга тыюу салынган. Буга жылкынын жалы ыйык, анда периштелер жүрөт деген ишеним себеп болгон. 
Аял жайдак атка минбейт, сөзсүз токулган атты минүүсү керек. Чабылып жүргөн күлүккө аялды мингизбейт, өлүк жүктөбөйт, жүк артпайт жана киши учкаштырбайт. Ага ар бир эле адамды мингизген эмес. Ат суутулуп жаткан мезгилде аны ээси, чаап жүргөн чабандес жана саяпкери гана минүүгө укуктуу.
Күлүктү чабылар алдында токуп жатканда маңдайына адамды тургузбайт. Багы, жолу кесилип калат деген ишеним менен, күлүк атты чабылуучу жайды көздөй жетелеп же минип келе жатканда алдынан адамды, жаныбарды кыя өткөзбөгөнгө аракет кылышкан. Күлүк атты тушаган эмес.
Күлүктүн ээси жана саяпкери атты таптап жаткан мезгилде жүрүм-турум эрежелерин катуу кармаган. Бул мезгилде калп айтканга, ичимдик ичкенге, бирөөнү алдаганга, акысын жегенге тыюу салынган. Ат ээсинин аялы, үй-бүлө мүчөлөрү да жогоруда келтирилген адеп эрежелерин сактоосу зарыл болгон. 
«Сетер жылкы» - ашка союулууга арналып, куйрук-жалы кыркылып, жайлоого кое берилген жылкы. Аны үйүрдөгү жылкылардан айырмалантып, көкүлүн ак чүпүрөк менен түйүп койгон. Көбүнчө сетер жылкыга каза болгон адамдын көзү тирүүсүндө минип жүргөн аты же жакшы көргөн жылкысы тандалган. Аны минип же чарбага урунууга жана уурдаганга тыюу салынган. Уурдаган адамга жамандыгы жугат, кырсык болот деген ишеним өкүм сүргөн. 
Кыргыздар ат жабдыктарга этият мамиле жасашкан. Аларды аттаганга, тебелегенге жана бут менен тээп жылдырганга тыюу салышкан. Айрыкча «койнуңда жатып билинбейт, аялдан өткөн душман жок, колуңда жүрүп билинбейт, камчыдан өткөн жолдош жок» деп, камчыга абдан маани беришкен. Аны аттабайт, тебелендиге таштабайт жана ар бир үйдө, өзгөчө эркек адам жок үй-бүлөнүн төрүндө дайыма камчы илинип туруусу керек.
Камчыны үйдө да, сыртта да бүктөп кармайт. Тыштан кирген адам үйгө камчысын сүйрөп кирбейт. Камчыны сүйрөп кирүү – душмандыктын, кектин белгиси. Үйгө кирип келген адам камчысын бүктөп кармап, боз үйдүн кире беришинин сол тарабындагы керегеге кыстарып же керегенин башына илип койгон. Же аттан түшүп, үйгө жакындаганда өтүгүнүн кончуна салып койгон. Камчыны үйдөн бүктөбөй кармап чыгып кетүү нааразычылыкты билдирген. 
Уйдун үйдөн качып кетиши жаман белги болуп саналган. Үй-бүлө кошумча, калың же сүт акы катары уй алса, ал келген жерине кайра качып кетсе, аябай жаман жышаан болуп саналып, муну үйдөн бирөөнүн каза табышы мүмкүн деп жамандыкка жорушкан. Ал эми качып барган уйду, биринчи ээси кайрадан кайтарып бербөөгө тийиш. 
Уйду желинге урбайт, теппейт жана ыпылас кол менен кармабайт. Сүтү чатырап толуп турган уйдун желинине суктанып, көз артпайт. Буга адамдын көзү тийип, уйдун желини сезгенип калат же малдын өзүнө, болочоктогу төлүнө  зыян келет деген ишеним себеп болгон. 
Мал төлдөп жаткан учурда мал союлбайт жана туз, сүт, эт азыктарын, өзгөчө малдан алынган же малга бериле турган азыктарды «төлдүн киндиги катсын» деп эч кимге берген эмес. Бул мезгилде мал ээлери киринбегенге, кир жуубаганга, акты эшикке чыгарбаганга аракет кылышкан. 
Жаш төлдү санабайт, суктанбайт жана бөтөн кишиге көрсөтпөйт. Бирөөнүн малы төлдөп жаткан мезгилде, ээсинен уруксатсыз аралабайт. 
Кыргыздарда бодо малдын эгиз туушу жамандыктын, кырсыктын белгиси катары саналып, мал ээси туулган төлдүн экөөн тең баккан эмес. Төлдүн сыңарын бирөөгө энчилеп же айылдагы бей-бечарага берип койгон. 
Уйга салыштырмалуу жылкыдан туулган эгиз төлгө катаал ырымдар колдонулган. Ысык-Көл облусунан алынган маалыматтар боюнча, жылкы эгиз тууса, эгиздин сыңарын туулары менен жамандыктын белгиси катары кабыл алып, кежигесинен мууздап, жерге көмүп салышкан. Ал эми адатта мал тамак алдынан мууздалары белгилүү. Талас аймагынан алынган маалымат боюнча, шар аккан чоң суудан эгиз тууган бээни минип же жетелеп өтүшкөн. Энесин ээрчиген кулундар сууга кошо кирген. Көпчүлүк учурда жаңы туулган алсыз кулундарды суу агызып кеткен, ал эми аман калганын асырап алышкан.  
Кыргыздар короо-жайга жана малга урунган «желе», «көгөн», «нокто» сыяктуу буюмдарга өзгөчө мамиле жасашкан. Мал ооруп калат же мал тукуму, ырыскы ооп кетет деген ишеним менен короого даарат ушатканга, акыр-чикир, жаман нерсе төккөнгө тыюу салышкан. Көгөндү, желени аттап же кырккан эмес. Өзгөчө, боюндагы баласынын мойнуна киндиги оролуп калат деген ишеним менен, кош бойлуу аял аркан, көгөн, желени аттаган эмес.
Малын бирөөгө берип же сатып жатканда анын ноктосун, мойнундагы жибин кошо бербей, мал ээси сөзсүз өзүнө алып калган. Мындай тыюу мал тукуму, ырыскы ооп кетет деген ишеним менен байланышкан. 
Үй-бүлөнүн мал тукумунун башы деп эсептелген малды сатпаганга, бирөөгө бербегенге жана сойбогонго аракеттенишкен. Кокустук болуп, союуга туура келсе, соер алдында үй ээси же анын аялы төмөнкүдөй ырымдарды жасаган: малдын жал-куйругунан же жүнүнөн бир тутам кесип алып, короонун көмүскө жерине катып коюшкан. Малдын шилекейин кийимдеринин оң, сол жакасына сыйпап ырымдашкан же аны башка малдарынын башына сүртүп коюшкан. Мындай ырымдар жакшы малын сатаарда, бирөөгө берерде же соердо тукуму үзүлбөсүн деген ниет менен жасалган.
Кыргыздарда «мал боор эт менен тең» деп айтылган. Бирок, малы өлгөндө ээсинин өтө кайгыруусу начар касиет катары каралып, мындай учурда «жакшы мал өлсө жанга сеп», «чыгаша болмоюн, киреше болбойт», «жакшы мал жанга аралжы», «баштан-көздөн садага», «малга көрүнүптүр» деп жооткотуп коюшкан. Себеби, өлгөн мал менен кошо бардык жамандык, кырсыктар чыгып кетсин деген ишеним болгон.

ЖЫЙЫНТЫКТАР
Кыргыздардын салттык жүрүм-турум маданиятында жалпы түрк дүйнөсүнө жана мусулман маданиятына таандык өзгөчөлүктөр камтылган. Анда элибиздин байыртадан бери колдонуп келе жаткан тыюулары менен ислам дини аркылуу кирген тыюулардын синтезин байкаса болот.
Кыргыздардын салттык адебинде жаштык, жыныстык, туугандык жана жек-жааттык принциптер бекем каралган. Бул принциптер орунга жайгашуу, тамактануу сыяктуу турмуштун ар кандай жагдайларында катуу кармалган.
Кыргыздарда «жолу улуу» деген түшүнүк өкүм сүргөн. Мында адамдын жашына жараша эмес, анын үй-бүлөдөгү статусуна же башка жагдайына карата айтылган. Келген меймандын жолу улуу болгон. 
Тыюулар кыргыздардын салттык жүрүм-турум маданиятынын негизин түзөт. Тыюулар ар бир кыргыз баласы эс тарткандан баштап, анын аң-сезимине сиңип, бара-бара эл арасында жазылбаган мыйзам катары сакталып калган. Алар кыргыз үй-бүлөcүнүн ички жашоосунда, турмуш-тиричилигинде өтө көп колдонулгандыктан, алардын көпчүлүгү кадимки өзүн-өзү алып жүрүү нормаларына айланып, салттык этикетинин негизин түзүп калган.
Кыргыздардын турмушунда колдонулган тыюулар колдонуу жагдайына жараша төмөндөгүдөй топторго бөлүнөт: ички үй-бүлөлүк мамилелерде кармалган тыюулар; адамдын дене-мүчөсүнө байланышкан тыюулар; адамдын кыймыл-аракетине байланышкан тыюулар; тамак-ашка байланышкан тыюулар; идиш-аякка, үй буюмдарына жана аңчылык буюмдарына тиешелүү тыюулар; кийим-кечеге байланышкан тыюулар; малга байланышкан тыюулар; жаныбарларга жана канаттууларга байланышкан тыюулар; отко, сууга байланышкан тыюулар; оору, өлүмгө байланышкан тыюулар; сапарга чыкканда колдонулуучу тыюулар; жаш балага байланышкан тыюулар ж.б.
XIX кылымдын аягы - XX кылымдын башында кыргыздардын ички үй- бүлөлүк мамилелеринде тыюулардын төмөнкүдөй түрлөрү өкүм сүргөн: жубайлардын ортосундагы тыюулар; көп никелүү үй-бүлөдөгү аялдардын (күнүлөштөрдүн) ортосундагы тыюулар; ата-эне менен балдарынын ортосундагы тыюулар; келин менен күйөөсүнүн туугандарынын жана күйөө бала менен кайын журтунун ортосундагы тыюулар. 
Кыргызстандын Нарын, Талас, Ысык-Көл аймагында жашаган кыргыздардын үй-бүлөлүк мамилелерде жана турмуш-тиричиликте колдонгон тыюулары жана алардын мааниси окшош (айрым гана жергиликтүү өзгөчөлүктөрдү эске албаганда).

ПРАКТИКАЛЫК СУНУШТАР
Улуттук Илимдер Академиясынын тарых жана маданий мурастар институтунун астында кыргыз үй-бүлөсүн, салттык жүрүм-турум маданиятын изилдеген атайын изилдөө тобун түзүп, республиканын аймактарына илимий экспедициялары уюштуруу;
Жогорку жана орто окуу жайлардын окуу программаларына кыргыздардын салттык жүрүм-турум маданиятын окуткан атайын тандоо курстарын киргизүү;
Мамлекеттик идеологияны түзүүдө кыргыздардын жана Кыргызстандын курамында жашап жаткан улуттардын салттык этикетин негизги таяныч катары колдонуу;
Массалык маалымат каражаттары, интернет булактары аркылуу кыргыздардын салттык жүрүм-турум маданиятын кеңири жайылтуу.




Диссертациянын негизги мазмуну төмөнкү эмгектерде чагылдырылган:
1. Молдокулова Д.Т. Кыргыз элинин турмушундагы тыюулардын тарбиялык мааниси [Текст] / Д.Т. Молдокулова // Кыргызстан жаштарынын биринчи илимий жыйынынын эмгектеринин жыйнагы. – Бишкек, 2003. – 71-77-б.
2. Молдокулова Д.Т. Кыргыздардын салттык тамактануу этикети (Талас аймагынан чогултулган этнографиялык маалыматтардын негизинде) [Текст] / Д.Т. Молдокулова // И.Арабаев атындагы КМПУнун илимий журналы. – 2004. – Чыг. 1. – 125-129-б.
3. Молдокулова Д.Т. Кыргыз үй-бүлөсүндөгү жубайлардын ортосундагы мамилелер (ХIХ кылымдын аягы – ХХ кылымдын башы) [Текст] / Д.Т. Молдокулова // Билим жана тарбия. Махмуд Кашгари-Барскани атындагы Чыгыш университетинин илимий-педагогикалык журналы. – 2005. – №1,2. – 157-164-б.
4. Молдокулова Д.Т. Кыргыздардын салттык үй-бүлөлүк этикетиндеги аял затына тиешелүү тыюулар [Текст] / Д.Т. Молдокулова // Ж.Баласагын атындагы КУУнун илимий журналы. – 2005. – Чыг. 2. – 69-72-б.
5. Молдокулова Д.Т.Кыргыздардын үй-тиричилигинде колдонулуп келген тыюулар (этнографиялык талаа материалдарынын негизинде) [Текст] / Д.Т. Молдокулова // Этносоциальные и культурологические проблемы Центральной Азии и Сибири. Сборник научных статей посвященных 170-летию Ч.Валиханова. – Новосибирск, 2005. – 132-136-б.
6. Молдокулова Д.Т. Кыргыздардын үй-бүлөлүк мамилелеринде, турмуш-тиричилигинде колдонулуп келген тыюулар жана алардын чечмелөөлөрү (этнографиялык талаа материалдарынын негизинде) [Текст] / Д.Т. Молдокулова // Кыргызстан тарыхынын маселелери. КР УИАнын илимий журналы. – 2006. – №1. – 116-121-б. 
7. Молдокулова Д.Т. Кыргыздардын тамактануу мезгилинде колдонгон салттык жүрүм-турум эрежелери (этнографиялык талаа материалдарынын негизинде) [Текст] / Д.Т. Молдокулова // И.Арабаев атындагы КМУнун илимий журналы. – 2007. – Чыг. 7. – 68-72-б.
8. Молдокулова Д.Т. Кыргыздарда койдун башын устукан катары тартуу жана ага байланышкан салттык эрежелер менен ырым-жырымдар (Нарын областынан чогултулган этнографиялык материалдардын негизинде) [Текст] / Д.Т. Молдокулова // Этносоциальные и этнокультурные процессы в Кыргызстане с древнейших времен до наших дней. Материалы I республиканского этнологического семинара, посвященного 70-летию этнографа К.Мамбеталиевой. – Бишкек, 2007. – 234-241-б.
9. Молдокулова Д.Т. Кыргыздардагы көп аял алуучулук. Көп никелүү үй-бүлөдөгү аялдардын орду (XIX кылымдын аягы – XX кылымдын башы) [Текст] / Д.Т. Молдокулова // Кыргызстан тарыхынын маселелери. КР УИАнын илимий журналы. – 2011. – №1. – 130-136-б.
10. Молдокулова Д.Т. Кыргыздардагы жылкыга байланышкан ишенимдер жана ырым-жырымдар [Текст] / Д.Т. Молдокулова // И.Арабаев атындагы КМУнун илимий журналы. – 2011. – Чыг. 3. – 233-235-б.
11. Молдокулова Д.Т. Кыргыздардын турмушундагы малга байланышкан тыюулар, ишенимдер [Текст] / Д.Т. Молдокулова // Кыргызстан тарыхынын маселелери. КР УИАнын илимий журналы. – 2011. – №2. – 134-143-б.
12. Молдокулова Д.Т. Кыргыздардагы келинге тиешелүү жүрүм-турум эрежелери [Текст] / Д.Т. Молдокулова // И.Арабаев атындагы КМУнун илимий журналы. – 2012. – Чыг. 3. – 209-213-б.
13. Молдокулова Д.Т. Некоторые обычаи и поверья кыргызов, связанные с конем (на основе полевых этнографических материалов) [Текст] / Д.Т. Молдокулова // Отан тарихы. – Алма-Ата, 2013. – №2. – С.119-122.




Молдокулова Динара Төрөкелдиевнанын «Кыргыздардын үй-бүлөлүк мамилелеринде жана турмуш-тиричилигинде колдонулган салттык жүрүм-турум маданияты (XIX кылымдын аягы -XX кылымдын башы)» деген темадагы 07.00.07. – этнография, этнология жана антропология адистиги боюнча тарых илимдеринин кандидаты окумуштуулук даражасын изденип алуу үчүн жазылган диссертациянын

РЕЗЮМЕСИ

Негизги сөздөр: жүрүм-турум маданияты, салттык, тыюулар, үй-бүлө, нике, көп аял алуучулук, ырым-жырым, ишенимдер.   
Изилдөөнүн объектиси – XIX кылымдын аягы - XX кылымдын башындагы Кыргызстандын түндүгүндөгү кыргыздардын жүрүм-турум  маданияты.
Изилдөөнүн максаты - Кыргызстандын түндүк аймагында жашаган кыргыздардын ички үй-бүлөлүк мамилелеринде, күнүмдүк турмуш-тиричилигинде кармалган салттык жүрүм-турум маданиятын комплекстүү изилдеп чыгуу. 
Изилдөөнүн методологиясы - изилдөөнүн жүрүшүндө байкоо жүргүзүү, маалымат берүүчүлөр менен маектешүү жана аларды кагазга түшүрүү сыяктуу салттуу этнографиялык ыкмалар кеңири колдонулуп, тарыхый-этнографиялык фактыларды объективдүү анализдөө прициби пайдаланылды.
Изилдөөнүн илимий жаңылыгы - улуттук этнографияда кыргыз элинин салттык жүрүм-турум маданиятын комплекстүү анализге алган илимий эмгектер жокко эсе. Сунуш кылынган диссертацияда тарыхый булактардын жана этнографиялык талаа материалдарынын негизинде кыргыздардын салттык жүрүм-турум маданиятын комплекстүү илимий анализдөөгө аракет жасалды. 
Алгачкы ирет Кыргызстандын түндүк аймагында жашаган кыргыздардын турмуш-тиричилигинде колдонулган тыюулар, ырым-жырымдар топтолуп, классификацияга бөлүнүп жана семантикасы ачылып берилди.
Улуттук этнографияда чагылдырылбаган кыргыздардын айрым салттары («тасма тартынуу», «кара кумганга нике кыюу», «бели сынды», «баш алганга баш бербейт» ж.б.) жана түшүнүктөрү берилди.    
Иштин теориялык жана практикалык мааниси: илимий эмгектин маалыматтарын жана жыйынтыктарын атайын курстарды, окуу-усулдук колдонмолорду, илимий эмгектерди даярдоодо пайдаланууга болот. Ошондой эле диссертациянын материалдарын жогорку окуу жайлардын окутуучулары, мектеп мугалимдери окуу материалдары катарында сабактарында да пайдаланса болот. Кыргыз элинин салттарын эл арасына жайылтууга жана улуттук идеологияны калыптандырууга көмөк бере алат.  




SUMMARY

dissertation of Moldokulova Dinara Torokeldievna on the subject «Traditional Behavior Culture in Family Relations and Mode of Life of the Kyrgyz (late 19th and early 20th century)»

Keywords: behavior culture, tradition, prohibitions, family, marriage, polygamy, religious ceremony, popular belief,
The object of the study: Traditional Behavior Culture of the Kyrgyz who live in the South of Kyrgyzstan late 19th and early 20th century.
Objectives: a complex study of inner family relations, traditional behavior culture kept in every day way of life of the Kyrgyz who live in the South of Kyrgyzstan.
Research Methods: to observe in the course of the study a real life and practice, to inform and converse, to make notes using traditional ethnographical ways and methods were used. Historical-ethnographical facts were used by objective principle of analyze. 
Scientific novelty of the study: there is almost no works devoted to complex scientific study analyzing  traditional behavior culture of national ethnography of the Kyrgyz. In the present thesis complex scientific analyze was done studying the Kyrgyz traditional behavior culture based on historic sources and ethnographical field materials. This is the first time when prohibitions of everyday mode of life, religious ceremonies were collected, classified and semantics were explained regarding to the South Kyrgyz of Kyrgyzstan. The Kyrgyz’s some traditions and their definitions are not fully shown in the national ethnography and they were given analysis and generalizations («tasma tartynuu», «kara kumganga nike kyiuu», «beli syndy», «bash alganga bash berbeit»).
Scientific and practical significance of the thesis results and study materials can be used in the preparation of special courses, guidelines and research works. The thesis helps to spread the Kyrgyz traditions among people and the preservation of national values. 

